
Inatsisissatut siunnersuummut nassuiaatit 

 

Nassuiaatit nalinginnaasut 

 

1. Aallaqqaasiut 

Siunnersuummi kalaallit qimmii qimuttut qimminik allanit nalinginnaasunit qitsunnillu 

inatsisiliornerup immikkoortinnissaat tunngavigineqarpoq, taamaammat qimmeqarneq 

qitsuuteqarnerlu pillugit Inatsisartut inatsisissaattut siunnersuutikkut ugguuna kalaallit qimmiinik 

qimuttunik qimmeqarneq pillugu inatsimmit immikkoortinneqarput, tamannalu ilutigalugu kalaallit 

qimmii qimuttut pillugit qimmeqarneq illersuinerlu pillugit Inatsisartut inatsisaannut, Inatsisartunut 

suliassanngorlugu ilanngullugu saqqummiunneqartussamik siunnersuuteqartoqarluni.  

Qimmeqarneq qitsuuteqarnerlu pillugit Inatsisartut inatsisaatigut qitsunnik qimminillu 

illersorneqarsinnaasumik pinninnissaq isiginiarneqarnerulissaaq aamma qimmeqarnissamut 

qitsuuteqarnissamullu kommunini arlalinni ukiuni arlalinni atuuttuusimasunik arlalinnik, tassunga 

ilanngullugu qitsunnut tunngatillugu aamma maannakkut atuuttussatut ID-mik 

nalunaaqutsiinissamik aamma nalunaarsuinissamik kiisalu akiuussusersuinissamik 

piumasaqaateqalerluni aamma qimminik qitsunnillu kommunip iluani imaluunniit kommunimiit 

kommunimut allamut nuussinermut nalunaaruteqartarnissamut piumasaqaatit eqqunneqarput. 

Tamatuma saniatigut inatsit, piaqqiortitsineq niuerutiginninnerlu pillugit Naalakkersuisunut 

piginnaatitsinermik aalajangersakkamik aammalu qimminik nukittuunik paatinneqartartunillu 

arlalinnik ersarinnerusumik nassuiarneqartunik eqqussinissamut paarisaqarnermullu inerteqqummik 

ingerlatitseqqippoq. Inatsit qimminik qitsunnillu pinnittarnermut aalajangersakkanik ikittuinnarnik 

imaqarpoq, inatsit uumasut illersorneqarnissaat pillugit Inatsisartut inatsisaannik ilaqartinneqarmat. 

Oqartussat nakkutilliinerat sukaterneqarpoq aamma Kalaallit qimmiinik qimuttunik qimmeqarneq 

illersuinerlu pillugit Inatsisartut inatsisaanni suleriaaseq malinneqarluni, taamaalilluni 

Naalakkersuisut inatsit malinneqarnersoq nakkutigilerpaat, Uumasuuteqarnermut oqartussat 

uumasunut nakorsaqarnermut tunngasunut nakkutilliinermik oqartussaasuulerput, 

kommunalbestyrelsi najukkami ulluinnarnilu aqutsineq nakkutilliinerlu ingerlatilerpai aammalu 

Uumasuuteqarnermut oqartussat inatsimmi malittarisassat pisariaqartitsinerlu naapertorlugit 

isumasiortalissallugit. Kommunalbestyrelsip aalajagingaanut Uumasuuteqarnermut oqartussat 

naammagittaalliuuteqartarfiupput. 

 

2. Siunnersuummi immikkoortut pingaarnerit 

Siunnersuutip qimmit qimuttut pillugit Inatsisartut inatsisaat maannamut atuuttoq kiisalu qimmit 

qitsuillu pillugit inatsit 1998-imeersoq kingornatigullu allannguutai taarserpai taamaalillunilu 

qimmit qitsuillu illersorneqarsinnaasumik pineqarnissaannut piumasaqaatit sakkortusisat, 1998-

imili ineriartorsimasut ilaatigullu uumasunik illersuinissamik inatsimmi atuutsilerneqartumi 

ersersinneqarsimasut nutarterneqarlutik. Uumasunut isiginninniarneq inatsisissatut siunnersuummi 

aalajangersakkanut ilanngunneqarput uumasullu illersorneqarnissaat pillugu inatsimmik 

ilaneqarlutik. 

Oqartussat peqataasut akisussaaffii ersarissarneqarput Naalakkersuisut, Uumasuuteqarnermut 

oqartussat kommunalbestyrelsillu akornanni agguarneqarluni. Taamaaliornikkut ersarissarneqarpoq 

kommunalbestyrelsi tassaasoq najukkami ingerlatsinermigut ilisimasaqarnermigullu inatsimmik 

ulluinnarni nakkutilliisussaq uumasuuteqarnermullu pissutsinut tunngasunik namminerlu 

pisinnaatitaaffiit nalornisigippagit Uumasunut nakorsaqarfimmut nalunaartussaatitaallunilu 

isumasiortussaatitaasoq. 

 

3. Pisortanut aningaasaqarnikkut allaffissornikkullu kingunissai 

Inatsisissatut siunnersuut aningaasaqarnikkut ingerlaannaq kinguneqartussaanngitsutut 

nalilerneqarpoq kommuninilu periusioreersutut aammalu Qimmit qimuttut kiisalu qimmeqarneq 

qitsuuteqarnerlu pillugit Inatsisartut inatsisaata (Inatsisitigut piumasaqaataasumik 

akiuussutissaliineq, nalunaaqutsersuineq nalunaarsuinerlu pillugit allannguutit) 

allanngortinneqarneratigut 1. januar 2017-imi atuutilersinneqartumut inatsisitigut 

pisussaatitaaffiusumik akiuussusersuisarnissamut, ID-mik nalunaaqutsiinissamut 

nalunaarsuinissamullu atuisut akiliisarnerannik ingerlatitseqqilluni. Matumani 

akiuussusersuisarnermut nalunaarsuisarnermullu aaqqissuussineq annertunerusoq, qitsunnut 

qimminullu tunngatillugu atuisunit akilerneqartartoq qimminullu qimuttunut aamma savaatillit 

qimmiinut tunngatillugu Nunatta Karsianit akilerneqartartoq eqqunneqarpoq, aaqqissuussineq 

taanna pingaarnertut ingerlateqqinneqarpoq annertusarneqarlunilu, taamaattumillu kommunini 

ilisimaneqartutut atugaasutullu naatsorsuutigisariaqarluni. 

Siunnersuummi siunertarineqarpoq kommunalbestyrelsimi qimminik nakkutilliisut 

Uumasuuteqarnermullu oqartussani uumasut nakorsaat qanimut suleqatigiiginnarnissaat aammalu 

uumasunut nalunaarsuiffimmut nalunaarsuisoqarsimanissaanut piumasaqaammi qitsuit 

ilanngunneqarnissaat, taamaaliornikkut oqartussat qimmit qitsuillu amerlassusaat, qanoq 

siaruarsimaneri atugarisaallu ilisimanissaat qulakkeerneqassammat, aamma kommunalbestyrelsit 

ilaatigut qimmit qitsuillu inuttaqanngitsut angalaannartullu illoqarfiit ilaanni annertusiartortumik 

akornutaalersut tiguniarnissaannut, tunniunnissaannut toqunnissaannulluunniit 

pisariaqartinneqartunik sakkoqarniassammata. 

Siunnersuummi aamma kommunimi qimmit qitsuillu pillugit ileqqoreqqusassaasa imassaat pillugit 

malittarisassat aamma nassuiarneqarput, taamaalilluni kommunit suliassaqarfimmi 

assigiissaartumik aqutsinissaat qulakkeerneqassammat, siornanut Namminersorlutik Oqartussat 

nalunaarutaat aallaaviginagit. Kommunalbestyrelsip aamma nakkutigissavaa qimminut 

akiuussutissanik Uumasuuteqarnermut oqartussanit akuerisaallutik akiuussusersuisinnaasut 

uumasulluunniit nakorsaat qimminilluunniit nakkutilliisut pisariaqartitat naapertorlugit 

amerlassuseqartussat kommunimi atorfinitsinnissaat. 

 

4. Inuussutissarsiortunut aningaasarsiornikkut allaffissornikkullu kingunissai 

Siunnersuut inuussutissarsiortunut kinguneqartussatut naatsorsuutigineqanngilaq. 

 

5. Avatangiisinut, pinngortitamut inuillu peqqissusaannut kingunissai 

Avatangiisinut, pinngortitamut inuilluunniit peqqissusaannut eqquinissaa 

naatsorsuutigineqanngilaq, taamaallaat qimminik qitsunnillu inatsisitigut 

akiuussusersuisussaatitaanerup annertusineratigut qimmit qitsuillu akornanni 

nappaalannginnerulernissaat eqqaassanngikkaanni. 

 

6. Innuttaasunut kingunerisassat 

Siunnersuummi qimmit qitsuillu perlerornermut akiuussuserneqartarnerannik inatsisitigut 

pisussaaffik kiisalu tamatuma atuisunit akilerneqartarnera, Nappaammik perlerornermik (rabies) 

akiuiniarneq pillugu Namminersornerullutik Oqartussat nalunaarutaanni nr. 22, 17. september 1997-

imeersumi eqqunneqartoq ingerlateqqinneqarpoq aamma qimmit nappaataannut parvovirusimullu 

akiuussutissaliinissamut inatsisitigut pisussaaffik kiisalu tamatuma atuisunit akilerneqartarnera, 

aammalu atajuaannartussamik ataasiakkaarlugillu nalunaarsorneqarnissaannik aamma nuna 

tamakkerlugu uumasunik nalunaarsuiffimmi nalunaarsornissaannik piumasaqaatip 1. januar 2017-

imi inatsisitigut pisussaaffiulersimasut ingerlateqqinneqarput. 

Nalunaaqutsersuisarneq nalunaarsuisarnerlu kiisalu taakku atuisunit akilerneqartarnerat pillugit 

inatsisitigut pisussaaffiup assinganik siunnersuut imaqarpoq. 

Siunnersuutip qimminik qitsunnillu piginnittut uumasuutiminnik isumassuinerusumik 

pissuseqarnerulernissaat taamalu uumasunik illersuinissamik ilisimasaqarnerulernissaannik 

kinguneqarnissaa siunertarineqarpoq. Siunnersuummi taamaalilluni siunnersuutigineqarpoq 

qimmeqarneq qitsuuteqarnerlu pillugit malittarisassarpassuit kommunillu qimmeqarneq 

qitsuuteqarnerlu pillugit ileqqoreqqusamikkut ingerlassimasaat, matumanilu ilaatigut qimmit 

qitsuillu silami angalagaangamik pinngitsooratik qungasequteqartarnissaannut malittarisassat, 

qimmit qitsuillu angalaannartut, taakkunannga tigusiniarneq kiisalu nuunneq aamma nalunaarsuineq 

malittarisassiuunneqassallutik. 

Siunnersuutikkut suliassaqarfik ersarissarneqarpoq qimminik qitsunnillu illersorneqarsinnaasumik 

passussinissaq qulakkeerneqarluni. 

 

7. Siunnersuutip kingunerisinnaasai pingaarnerit allat 

Nassuiarneqartut eqqaassanngikkaanni allanik annerusumik kinguneqarnissaa 

naatsorsuutigineqanngilaq. 

 

8. Oqartussanut kattuffinnullu il il tusarniaaneq 

Siunnersuut Naalakkersuisut tusarniaanermut nittartagaannut saqqummiunneqarsimavoq: 

www.naalakkersuisut.gl. 

 

Inatsisissatut siunnersuut tullinnguuttunut tusarniaassutitut nassiunneqarsimavoq: 

Sulisitsisut, KNAPK, Kalaallit Nunaanni Politiit, Naalakkersuisut Siulittaasuata 

Naalakkersuisoqarfia, Pinngortitamut Avatangiisinullu Naalakkersuisoqarfik, Nunamullu 

Namminermut Naalakkersuisoqarfik, Aatsitassanut Inatsisillu Atuutsinneqarnerannut 

Naalakkersuisoqarfik, Ineqarnermut, Attaveqatigiinnermut Naligiissitaanermullu 

http://www.naalakkersuisut.gl-imi/

Naalakkersuisoqarfik, Ilinniartitaanermut, Kultureqarnermut, Timersornermut Ilageeqarnermullu 

Naalakkersuisoqarfik, Peqqissutsimut Naalakkersuisoqarfik, Isumaginninnermut Suliffeqarnermullu 

Naalakkersuisoqarfik, Inuussutissarsiornermut Nukissiutinullu Naalakkersuisoqarfik, 

Nunalerinermut, Imminut Pilersornermut, Nukissiutinut Avatangiisinullu Naalakkersuisoqarfik, 

KNQK, QIMMEQ, Pinngortitalerivik, WWF Kalaallit Nunaat, Issittumik Sakkutooqarfik, 

Fødevarestyrelsen i Danmark, Avannaata Kommunia, Kommune Qeqertalik, Qeqqata Kommunia, 

Kommune Kujalleq, Kommuneqarfik Sermersooq. 

 

Tullinnguuttut inatsisissatut siunnersuummut oqaaseqaatinik nassiussisimapput: 

(§) uuma inatsisassatut siunnersuutip nutaamik aalajangersagassaanut innersuussutaavoq.  

 

 

Inissiaatileqatigiiffik INI 

Inissiaatileqatigiiffik INI-p siunnersuummi § 14, imm. 7-imi(§ 12, stk. 7), tassa Naalakkersuisut 

qitsunnik qimminillu pisarinninniartarnermut piginnittussarsiuunneqartarnerinullu malittarisassanik 

aammalu toqutsinissamut malittarisassanik, § 15, imm. 3 (§ 13, stk. 3) takuuk, 

aalajangersaasinnaanerannut tunngasumi maluginiarpaa, "pisumi tassani qimmit qitsuillu akunnerni 

72-ini piginnittussarsiuunnerini sumiiffissaanik kikkut atugassiissanersut aammalu 

sumiiffissaqartitsinnginneq pissutigalugu piginnittussarsiuussinissamit immikkut 

akuerisaasoqarsinnaanersoq." 

 

”Pingaartumik qitsunnik nujuartanik pisarinninniarnermi maannakkutut ajornartorsiutaavoq, 

tassami akisussaaffik kimit paarineqarnersoq allassimanngimmat. Assersuutigalugu Nuummi 

Uumasut Ikinngutai (Dyrenes Venner) qitsuppassuarnik uninngasuuteqarnissamut 

piginnittussarsiuussinermilu naammattumik inissaateqanngilaq, taamaattumik qitsuit pisarineqartut 

itigartitsissutigineqartarput. Taamaattumik inissiaqarfinni qitsunnik nujuartanik ajornartorsiutip 

aaqqiiviginissaa ajornakusoorpoq INI-milu attartortunut akornutaalluinnarluni. 

 

Aalajangersakkat ulluinnarni maleruarnissaannut tunngatillugu nalilersuinissaq eqqarsaatigalugu 

INI-p siunnersuummi aalajangersakkat tusarniaassutitut tigorusuppai. 

 

Akissut: Naalakkersuisoqarfiup Nuummi qitsunnik angalaannartunik nujuartanillu ajornartorsiutit 

eqqumaffigaat qitsunnillu angalaannartunik tigusiniartarnerup piginnittussarsiorneqartarnerisalu 

isumaginissaannut kommuni, Ineqarnermut Attaveqaqatigiinnermullu Naalakkersuisoqarfik INI-lu 

oqaloqatigalugit. 

 

 

Qeqqata Kommunia:  

 

§ l , imm. 2. "Inatsit qimminik qimuttoqarfiusuni atuutinngilaq   

Qimminik qimuttoqarfinni qitsoqarpoq. Tamatuma saniatigut innuttaasorpassuit qitsunnik 

iluarinngisaqarput suliassaqarfiullu aqunneqarsinnaanissaa pisariaqartinneqarluni. Assersuutigalugu 

qitsunnik piaqqiortitsisoqaqqusaannginneranik (taamaakkaluartoq inuit taamaasiortarput), kiisalu 

qitsuit issuersimanissaannik/naartusinnaajunnaarsimanissaannik/p-pilletornissaannik inatsisinik. 

Pingaartumik qitsuit issuerneqanngitsut ajornartorsiortitsisuupput. Kommuni qitsuit angutivissat 

meeqqat aneerussiviinut aneerussivinnullu ukutittakkanut quinermik nuannarisaqarluinnartut 

pillugit naammagittaalliuutinik amerlasuunik tigusaqarnikuuvoq. Qitsuup isumaa malillugu 

tamanna pitsaalluinnartuuvoq, taamaalillunimi tikka sumiiffimmi ungasissumit 

naamaneqarsinnaammat. Meeqqalli aneerussiviannik/ukutittakkanik piginnittumut tamanna 

nuanninngilaq. Kommuni qitsuuteqarnermut malittarisassaqarpoq Naalakkersuisunit 

akuerineqarsimasunik. Malittarisassat tunngavissaarussimassapput? 

Akissut: Naalakkersuisoqarfiup aalajangersagaq allanngortissimavaa, taamaalilluni qitsuit 

qimminik qimuttoqarfinniittut inatsimmut aamma ilaalersillugit. 

§5, imm. 1, 2) (§ 2, stk. 1,2) chip atorlugu ID-mik nalunaaqutsersuineq. 
Oqaaseqaatit: Qitsuit qanoq chipilersorneqassappat? Uumasup nakorsaata immikkoortortaqarfiani 

pisiarissavagut qitsunnillu piginnuttunut tuniniarlugit? Imaluunniit qitsuit qimminik 

qimuttoqarfinniittut chipilersussanngillat? 

Akissut: Qitsuit amip ataatigut chipilersorneqassapput, tamannalu kommunip isumagissavaa. 

§ 6, imm. 2. (§ 3, stk. 2) Qimmit qitsuillu piginnittaasa avatangiisaannut 

akornusersuisassannginnerannut tunngasoq. Naammagittaalliuutit kommunalbestyrelsimut 

tunniunneqartarnissaannut tunngatillugu 

Oqaaseqaatit: Inissiani attartortitakkani naammagittaalliuutit inissianik aqutsisunut 

innersuunneqartariaqarput. Kommunalbestyrelsi naammagittaalliuutinik taama ittunik 

artukkerneqarsinnaavoq. 

Akissut: Kommunalbestyrelsi piginnaatitsissummik inissiaatileqatigiiffimmut tunniussinissamut 

isumaqatigiissuteqarsinnaavoq, taamaalillutik naammagittaalliuutinik taanna kommuni sinnerlugu 

tigusisalerluni. 

§ 6, imm. 3. (§ 3, stk. 3)" Nigavillugit qungasequtit, qungasequtit innaallagissamoortut 

qungasequtilluunniit allat qimmimut qitsummulluunniit anniaataasinnaasut 

iluaalliortitsisinnaasulluunniit inerteqqutaapput. 

§ 6, imm. 4. (§ 3, stk. 4) "Imm. 3.1-mi oqaaseqatigiinni siullerni aalajangersakkanut 

ilaatinneqanngillat savaatillit qimmii, atorfimmut atatillugu qimmit naalakkersugaasut kiisalu 

qimmit illoqarfiup avataani aallaaniarnermut suliffiulluunniit avataatigut sammisaqarnernut 

atorneqartut aamma naalakkersugaasut.  

Oqaaseqaatit: Imm. 4-mi imm. 3.1 eqqaaneqarpoq, imm. 3-mili immikkoortoqanngilaq. 

Tamatuma saniatigut savaatillit qimmii, atorfimmut atatillugu qimmit kiisalu qimmit 

illoqarfiit/sanaartukkat avataanni aneerunneqartut " nigavillugit qungasequtit, qungasequtit 

innaallagissamoortut qungasequtilluunniit allat qimmimut qitsummulluunniit anniaataasinnaasut 

iluaalliortitsisinnaasulluunniit" atorlugit iluaalliortinneqarsinnaasutut isikkoqarpoq. Tamanna 

eqqorpa? 

Akissut: § 6, imm. 4-mi savaatillit qimmii aallaaniartullu qimmii pituutaqarnissaannut 

piumasaqaammut ilaatinneqanngillat. 

§ 6, imm. 5. (§ 3, stk. 5) Piginnittuata tamanna kissaatigippagu qitsuit aneersinnaanerannut 

tunngasoq. 

Oqaaseqaatit: Qeqqata Kommuniata kissaatiginngilaa qitsuit angalaannarnissaasa akuerisaanissaa. 

Kommunip qitsuuteqarnermut malittarisassiaasa tamanna inerteqqutigaat. Innuttaasorpassuit 

qitsunnik ersigisaqarput qitsuillu angalaannartut naammagittaalliuutigisarlugit. 

Akissut: Kommuni qimmiuteqarnermut qitsuuteqarnermullu ileqqoreqqusaliorsinnaavoq, qitsuit 

silami angalaannarnissaannik inerteqquteqartumik. 

§ 9. (§ 6) Oqaaseqaat: Paragraf manna eqqarsaatigalugu saassussineq pillugu (qimmeq ersisoq, 

ataasiarluni kiiseriartoq qimaguttorlu pinnagu) nassuiaasoqaruni pitsaassaaq. Saassussinermik 

nassuiaat uumasunut nakorsaanermit pissarsiarput: Arlaleriarluni kiisineq, kiisinermik 

iperaajumannginneq, sissuineq/nutsuaaneq. Aammattaaq kiisortuuneq pillugu nassuiaat. 

Tamanna pingaartumik pingaaruteqarpoq, inuit kiitinnikuunngitsut qimminilli ersigisallit 

qimmimit nujuitsumit, inussiarnersumit kiineqaratik orninneqartut, qingaanillu ajatsittut 

nalinginnaasumillu attaveqarfigineqarniarsarisut saassussinertut isigisinnaammatigit. 

Inuup qimminik nuannarisaqanngitsup imaluunniit qimmit pissusilersuutaannik 

ilisimasakitsuaqqap tamanna nalilersussappagu tunngavilersorluagaanngitsumik 

inerneqarsinnaavoq. Uumasuuteqarnermut immikkoortortaqarfik tusartissallugu pingaaruteqarpoq. 

Akissut: Uumasunut nakorsaanermit nassuiaat saassussinermik nalilersuinermi 

toqqammaviussaaq, soorluttaaq Uumasuuteqarnermut oqartussat qimmeq 

nalinginnaasuunngitsumik siooranartumik pissusilersornersoq tamatigut nalilersortassagaat. 

§ 12, imm. 2, d) (§ 10, stk. 2, d)) kommunalbestyrelsi innuttaasunik annertuumik 

qasseeriarlutilluuniit maleruaqqusanik unioqqutitsisartunik itigartitsinissaminnut imminut 

periarfissaqartinnersoq. 

Oqaaseqaatit: Eqqartuussivimmi atorsinnaava? Amerlanertigut ajornarpoq, politiit eqqartuussiviillu 

piffissaqanngimmata. Oqaaseqatigiiliornera imatut nipeqarpat "kommunalbestyrelsi 

itigartitsinissamut imminut periarfissaqartittoq, taava suliap unnerluutiginissaata 

eqqartuussivikkoortinnissaatalu pisariaqannginneranik nipeqarpoq. Kommunit tulluartumik 

tunngavissaqarluarunik inuttaasup qitsuuteqarnissaanut itigartitsiinnarsinnaappat? Siornatigut 

suliani kommunip malittarisassanik atuuttuni paragrafip assingusup atornissaa kissaatigigaangagu, 

Uumasuuteqarnermut immikkoortortaqarfiup malittarisassat taakku atorsinnaannginneranik 

aalajangiisarsimavoq. Suli eqqortuua? 

Akissut: Aalajangersakkami allassimavoq kommunalbestyrelsi qimmeqarnermut 

qitsuuteqarnermullu ileqqoreqqusamini aalajangersakkanik qimmeqaqqusaanermut 

qitsuuteqaqqusaanermullu itigartitsinissamut periarfissiisunik aalajangersaasinnaasoq, matumani 

inuit ileqqoreqqusanik arlaleriarlutik unioqqutitsisimappata. Taamaalilluni qimmeqaqqusaanermik 

qitsuuteqaqqusaanermillu itigartitsinissamut tunngavik ilanngunneqarsimavoq. 

§ 14, imm. 3. (§ 12, stk. 3) " piginnittoq akunnerit 72-it iluanni nalunaarsimanngippat, uumasut 

allanut ulorianarluinnarpata, piginnittup akiligaanik piginnittumullu taarsiinertaqanngitsumik 

toqunneqassapput" 

Oqaaseqaatit: Piginnittoq nalunaaruteqanngikkuni, kinaanersoq nalugatsigu akiligaanik 

iluarsiivallaarsinnaanngilagut. 

Piginnittua nassaarinngikkutsigu uumasorlu pigiumaneqanngippat uumasup toqunnissaa 

periarfissaassaaq. 

Qitsuk allanut navianartorsiortitsisoq? Takorlooruminaappoq. 

Oqaaseqatigiit "allanut navianartorsiortitsitsippat" peerneqartariaqarpoq. 

Akissut: Qimmeq kimit pigineqarneranik arlaatigut ilimagisaqartoqarsimanissaa 

naatsorsuutigisariaqarpoq, tamatuma kingorna piginnittup ujarnissaa periarfissaassaaq, 

aalajangersakkamili pingaarnertut pineqartoq tassaavoq navianartoqartillugu piginnittullu 

kinaassuserseriaannaannginnera apeqqutaatinnagu kommunalbestyrelsip 

iliuuseqartussaatitaanera. 

§ 16. imm. 2, l) aamma 2).  (§ 14, stk. 2, 1) og 2)) Qimmit qitsuillu perlerornermut il.il. 

akiuussusersorneqarnissaannut tunngasoq. 

Oqaaseqaatit: Ajornanngippat peqqissutsimut oqartussat piumasaqaateqarneratigut 

inassuteqarnerisigulluunniit qimmit qitsuillu allanut akiuussusersorneqarnissaat 

ilanngunneqarsinnaavoq. 

Akissut: Qimminik qitsunnillu piginnittut suliassaqarfimmi malittarisassanik qaqugukkulluunniit 

atuuttunik maleruaassasut allassimareerpoq. 

 28, imm. 3. (§ 30, stk. 3) " uumasuutinik qanorluunniit paarisaqarnermut suliaqarnissamulluunniit 

inerteqquteqarnermik pineqaatissiisoqassaaq". 

Oqaaseqaatit: Kisianni taanna atorsinnaanngilaq. 12-imut, ajornartorsiutip assinga pillugu oqaaseqaat 

takuuk: Politiit eqqartuussiviillu piffissaqanngillat suliallu taakku pisoqalinissaannut uninngaannassapput. 

Akissut: § 14, imm. 3-mut tunngatillugu oqaaseqaat takuuk. 

§ 29, imm. 3. (§ 31, stk. 3) Kommunit qimmit qitsuillu pillugit ileqqoreqqusat 

atuutiinnarnissaannut ileqqoreqqusanullu nutaanut piffissaliussanut tunngatillugu. 

Oqaaseqaatit: Piffissaliussaq sivikitsuaraavoq. 

Qimminut suliassaqarfimmi naammagittaalliornissamut ilitsersuummik amigaateqarnermut 

tunngatillugu Uumasuuteqarnermut immikkoortortaqarfimmut siornatigut 

saaffiginnittoqarsimagaluartoq siunnersuut naammagittaalliornissamut ilitsersuummik 

imaqanngilaq. Qeqqata Kommuniata suliani misigisimavaat, qimminik piginnittut 

naammagittaalliornissamut ilitsersuummik tunineqartariaqartut, pineqartup qimmia 

tunngavissaqanngitsumik toqunneqarsimammat. 

Naammagittaalliornissamut ilitsersuuteqassaaq. 

Akissut: Siunnersuummi § 29-mi takuneqarsinnaavoq, kommunalbestyrelsip aalajangernera 

Uumasuuteqarnermut oqartussanut naammagittaalliuutigineqarsinnaasoq. 

Siunnersuummi aalajangersakkanut ataasiakkaanut oqaaseqaatit  

 

§ 1 

 

Aalajangersakkami Inatsisartut inatsisaata matuma atuuffia aalajangersarneqarpoq, tassa qimmit 

qimuttoqarfiit avataanni qinneqarnermut qitsuuteqarnermullu kiisalu qitsunnut qimminik 

qimuttoqarfimmiittunut. Qimmit innarluutilinnit atorneqartut qimmillu sulinermut atorneqartut 

Uumasuuteqarnermullu oqartussanit akuerisaallutik eqqunneqarsimasut kalaallit qimmiannik 

qimuttumik illersuineq pillugu Inatsisartut inatsisaannik tunngaveqassapput. 

 

Imm. 2-imut 

Qitsuit maannamut Kalaallit Nunaat tamakkerlugu taamatullu aamma qimminik qimuttoqarfinnut, 

siornatigut qimmeqarfiusimanngitsunut qitsoqarfiusimanngitsunullu aammalu qimminik taamaallaat 

qimuttoqarfiusussanngortitanut siaruarsimalernikuupput. Qimminik qimuttoqarfinni kalaallit 

qimmii qimuttut taamaallaat akuerisaammata, taakkulu atugaat kalaallit qimmiinik qimuttunik 

qimmeqarneq illersuinerlu pillugit Inatsisartut Inatsisissaatigut malittarisassaqartinneqarmata, 

Inatsisartut inatsisaanni qitsuuteqarnermut aalajangersakkat qitsunnut, qimminik 

qimuttoqarfimmiittunut taamaallaat atuutissapput. 

 

§ 2 

 

Aalajangersakkami saqqummiunneqarput qimmeqarnermut qitsuuteqarnermullu kiisalu taakku 

uumasut Kalaallit Nunaannut eqqunnissaannut akuersissuteqarnissamut piumasaqaatit tunngaviusut. 

Eqqussinissamut akuersissummik qinnuteqaatit maannakkuugallartoq Danmarkimi Kalaallit 

Sinniisoqarfianut nassiunneqartarput. 

Akuersissuteqarnissamik piumasaqaatikkut qulakkeerniarneqarpoq oqartussat qimmiutit qitsuutillu 

amerlassusaat, siaruarsimanerat kiisalu peqqissutsikkut inissisimanerat malinnaavigissallugu. 

 

Imm. 1, nr. 1-4 

Aallarniummi allaqqavoq Kalaallit Nunaanni qimmeqarneq qitsuuteqarnerlu 

akuersissuteqaqqaarluni pisinnaasoq. Tamatuma saniatigut uumasut ataasiakkaarlugit 

atajuaannartussamillu ID-mik nalunaaqutserneqassapput nunalu tamakkerlugu uumasut pillugit 

nalunaarsuiffimmut allallugit. Tamanna amerlanertigut pisarpoq chipimik ammip iluanut 

kapuummik ikkussinikkut, § 14, imm. 1-imut nassuiaatit takukkit, aammali allatut pisinnaavoq. 

Qitsuit siutaannik kakiuineq ID-mik nalunaaqutsiinertut akuerisaanngilaq 

atajuaannartussanngimmata. Qimmit illut akornatigut ingerlaneranni pituutaqartinneqassapput 

taamaammallu qungasequteqassallutik. Maleruagassat qaqugukkulluunniit atuuttut naapertorlugit 

qimmit qitsuillu akiuussuserneqarsimassapput. 

Qimmit qitsuillu aneeraangamik qungasequteqartinneqassapput, taamaattoq § 3, imm. 3 takuuk 

qungasequtit aalajangersimasut inerteqqutigineqartut qimmit qitsuillu inuttaqanngitsut allanit 

immikkoortissinnaajumallugit. 

 

Imm. 2-mut 

Kommunalbestyrelsip qimmeqarneq qitsuuteqarnerlu akisussaaffigai, kommunalbestyrelsillu 

tamarmik pisussaaffigaat qimmeqarsinnaanermut qitsuuteqarsinnaanermullu 

akuersissuteqartarnermut tunngasunik ileqqoreqqusaliornissaq, tak. § 10. 

 

Imm. 3-mut 

Aalajangersakkakkut aalajangerneqarpoq qimmeqarsinnaanermut qitsuuteqarsinnaanermullu 

ikinnerpaanik ukioqarnissamut tunngasunik, tassami taakkuninnga uumasuuteqassagaanni 

inersimasuunissaq pisariaqarmat. Taamaammat nuna tamakkerlugu uumasunut nalunaarsuiffimmut 

piginnittutut nalunaarutigineqarsinnaavoq aatsaat 18-iliisimagaanni, aamma piginnittutut 

nalunaarsukkat akisussaallutillu pineqaatissinneqarsinnaapput, tassa angajoqqaat 

oqartussaanngitsumulluunniit  qimmilimmut qitsuutilimmullu angajoqqaatut nakkutilliisoq. 

 

Imm. 4-mut 

Kalaallit Nunaannut qimminik qitsunnillu eqqussinissamut qinnuteqaatit Danmarkimi Kalaallit 

Nunaata Sinniisoqarfianut tunniunneqassapput. 

 

§ 3 

 

Imm. 1-imut 

Aalajangersakkakkut aalajangiunneqarpoq kommunalbestyrelsi aalajangiisinnaasoq kommunip 

ilaani qimmeqaqqusaannginnermik qitsuuteqaqqusaannginnermilluunniit tunngasunit, imaluunniit 

qimmit qitsuillu aalajangersimasunik uumasuutiginissaannut akuersissuteqarsinnaanani 

taakkunanngaluunniit piaqqiortitsisinnaanani, soorluttaaq uumasut aalajangersimasut kommunimut 

eqqunnissaat pisaarinissaalluunniit sioqqullugit kinguaassiorsinnaajunnaarseqqaarnissaannut 

pimasaqaatit tunngasut aamma eqqarsaatigalugit. 

 

Imm. 2-mut 

Kommunalbestyrelsip qimminik nakkutilliisui inuilluunniit kommunalbestyrelsimit immikkut 

taakkuninnga suliaqartussatut pisinnaatinneqartut naammagittaalliuummik misissuereerlutik 

peqqussuteqartussat. 

 

Imm. 3-mut 

Aalajangersakkami piumasarineqarpoq qimmit illoqarfinni najugaqarfinniluunniit 

pituutaqartinnissaannik, taamaalillutik allanut akornutaanatik navianartorsiortitsinatilluunniit 

qungasequtit atoqqusaasut aamma taaneqarlutik. Pisuni qimmip piginnittuanit qimaalluni 

qaaqqugaluarlugulu utersinnaanngippat angalaaginnalerlunilu § 12, imm. 2-mi 

aalajangersarneqarput. 

 

Imm. 4-mut 

Aalajangersakkami savaatillit qimmii sulinermullu atatillugu qimmit kiisalu illoqarfiunngitsuni 

piniarnermut atatillugit atorneqartartut naalakkersugaasullu pineqanngillat. Qimmit taakku § 2, 

imm. 1 nr. 3 naapertorlugu suli qungasequteqartinneqassapput. 

 

Imm. 5-imut 

Aalajangersakkap erseqqissarpaa, qimmiunngitsut qitsuilli pituutaqarnatik aneersinnaasut, 

ilisarineqarsinnaanissaali siunertaralugu qungasequteqartinneqassasut, taamaaliornikkut qitsuk 

angalaannartoq kommuninilu qimminik nakkutilliisumit tiguneqarpat piginnittoqartoq 

takuneqarsinnaassammat. 

 

§ 4 

 

Imm. 1-imut 

Aalajangersakkami uumasut isumannaatsuunissaat isiginiarneqarpoq, tassami qimmit qitsuillu 

sumiiffinnut ataatsimoortillugit inisseqqusaanngillat uumasut isumannaassusaannut 

aarlerinartorsiortitsisinnaasunut soorlu sanaartorfinni, eqqaavinni ikuallaaviup eqqaaniittuni 

imaluunniit suliffissuaqarfiit eqqaanni angallaffiusuniluunniit, tassanilu avatangiisit 

isiginiarneqarput, meeqqanut inuusuttunullu paaqqinnittarfii, atuarfiit, napparsimmaviit 

utoqqaalluunniit illuisa eqqaat, inuussutissanik suliaqarfiusuni tunisassiorfiilluunniit eqqaanni. 

 

Imm. 2-mut 

Uani eqqarsaatigineqarput sukisaarsaartarfiit soorlu qimmit aneertarfiit assigisaaluunniit qimmit 

aneerunneqartarfii. 

 

§ 5 

 

Aalajangersakkami aalajangerneqarpoq qimminik qitsunnillu kommunip iluani imaluunniit 

kommunimut allamut nuussinermi piginnittup kommuni nuuffigisani qimatanilu tamatuminnga 

nalunaarfigissallugit pisussaaffigigai, uumasut nakkutigisinnaaqqullugit kiisalu qimmit qitsuillu 

inatsisitigut akiuussuserneqartussaatitaasut malillugit amerlassusii aqqutigalugit nappaatinik 

siaruaattoqannginnissaa piniarlugu. Aalajangersakkami uumasunik nuussineq kommunimiit allamut 

kommunimut pippat piginnittup kommunit marluk taakku nuussineq pillugu nalunaarfigissagai 

aalajangersarneqarpoq. 

 

Imm. 2-mut 

Aalajangersakkami aalajangersarneqarpoq nuussinermi nalunaaruteqarnermi qimmit qitsuillu qassit 

nuunneqarusunnersut, akiuussuserneqarsimaneri pillugit aamma ID-normuinik paasissutissanik 

ilaqartinneqassallutik. Paasissutissat taakku nuna tamakkerlugu uumasunut nalunaarsuiffimmut 

ilanngunneqassapput kommunillu nuuffigisap Uumasuuteqarnermullu oqartussat takusinnaassavaat. 

 

Imm. 4-mut 

Aalajangersakkakkut kommunalbestyrelsi piginnaatinneqarpoq nuussineq inerteqqutigissallugu, 

uumasut ID-mik nalunaaqutserneqarsimanngippata akiuussusersuinissamut pilersaarut 

naapertorlugu akiuussuserneqarsimanngippata, imaluunniit nappaammik siaruartoqalernissaa 

nappaalasoqalernissaaluunniit aarlerinaateqarpat. Kommunalbestyrelsip aarlerinaat pillugu 

Uumasuuteqarnermut oqartussat nalilersuinerat piniarsinnaavaa. Pisuni tamani sumiiffiit 

nappaalaffiusut tuniluuffiusulluunniit annertuumik aarlerinaateqarfiusutut isigineqartariaqarput 

taakkununngalu nuussinissat imaluunniit taakkunannga nuussinissat inerteqqutaasariaqarlutik. 

 

§ 6 

 

Aalajangersakkami kiisortunik qimmeqarnissamik inerteqqut aalajangersarneqarpoq qaqugukkullu 

qimmeq kiisortuunersoq nassuiarneqarluni. Qimmeq pissusissamisuunngitsumik 

pissusilersornermigut ulorianarpat kiisortuusutut imaluunniit naatsorsuutigisassaanngitsutut 

isigineqassaaq. Qimmit inunnik uumasunillu peqqutissaqanngitsumik arlaleriarlutik kiisisimasut 

matumani assersuutaasinnaapput. Tassani perlilerneq, anniartinneqarneq allaalluunniit pinnguarluni 

kiisineq kiisalu kiisortuuneq pissutigalugu kiisinerit immikkoortinneqarluinnassapput. 

 

Qaqugukkut nalinginnaanngitsumik ulorianartumik pissuseqartarnerannut nalilersuinermi 

killeqaqqissaartariaqarpoq, pisunut assigiinngitsunut pissutsinullu ataneqartillugu 

nalilersuisoqartassalluni. Aalajangersakkami qimmit kiisortut pillugit suliani nalilersuinerit 

kommunalbestyrelsi Uumasuuteqarnermullu oqartussat isumasioqatigiinnerisigut pisassasut 

aalajangerneqarpoq. 

Aalajangersakkami oqaaseqatigiinni kingullerni takuneqarsinnaavoq qimmeq kiisortutut 

Uumasuuteqarnermut oqartussanit nalilerneqarpat toqunneqassasoq. Piginnittup qimmip 

toqunnissaa nammineq aalajangissavaa, taamaaliornikkulli aningaasatigut annaasanut 

taarsiiffigitinnissamut piumasaqarsinnaanani qimmini kiisortuummat avatangiisiminullu 

ulorianaateqarmat. Piginnittup qimmip toqunnissaanut peqqussut malinngippagu, 

kommunalbestyrelsip piginnittumut taarsiinertaqanngitsumik qimmip toqunnissaa isumagissavaa, 

imm. 4 takuuk. 

 

Imm. 2-mut 

Aalajangersakkami qimmit uumasunik allanik inunnilluunniit ajoqusiisumik kiisisimasut 

toqunneqassasut aalajangerneqarpoq. Qimmit sakkortuumik kiisisimasut pillugit sulianik 

nalilersuinermi kommunalbestyrelsit aamma Uumasut nakorsaaneqarfiat isumasioqatigeereerlutik 

naliliisoqartassaaq qimmip toqunneqannginnerani. Taarsiinertaqanngitsumik toqutsineq pillugu 

apeqqutit oqaaseqatigiinni siullerni nassuiaatinut innersuunneqassapput. 

 

Sakkortuumik kiisineq pissutsinut ataneqartillugu isiginiarneqassaaq. Inunnut tunngatillugu 

kiisinermi qimmip "kiiseqqissanngilaq"-mik pissusiminik ersiuteqassaaq, taamaalilluni 

paasineqarsinnaalerluni ataasiarluni kiisiguni qimmeq kiiseqqissanngilaq. Qimmeq arlaleriarluni 

kiisippat sakkortuumik kiisineq pineqarnersoq nalilersorneqassaaq. Inuup assersuutigalugu 

qimmimukarluni pitoqqasumut unataalluni arlaleriarluni kiitikkuni qimmeq toqunneqassanngilaq. 

 

Ajoqusiisumik kiisineq imatut nassuiarneqarpoq: 

 ikit arlallit itisuut ammalortut, ammip ataanut itisuumik annguttut imaluunniit nukinnut 

annguttut; erseqqissumik takuneqarsinnaassaaq arlaleriarluni kiisisoqarsimasoq 

taamaaliortoqarsimallunilu sakkortuuliornikkut, imaluunniit 

 siissineq (kilerneq itisooq) ammip ataani/nukinni (tassa amikkuinnaanngitsoq), imaluunniit 

 kiisinikkut ajoqusiinerit, neqimik annaasaqarnermik kinguneqartut, imaluunniit 

 kiisinikkut ajoqusiinerit, toqumik kinguneqartut, taamatuttaaq pissutsit tassa qimmip 

qimmimik allamik qitsummilluunniit issuttuussilluni toqutsinera, kiisineq taannaannaalluni 

ajoqusiinermut pissutaanngikkaluartoq immikkoortuni siuliini pingasuni allaaserineqartutut. 

 

Imm. 3-mut 

Aalajangersakkami aalajangerneqarpoq, Uumasuuteqarnermut oqartussat uumasut nakorsaattut 

immikkut ilisimasaqarnermikkut inaarutaasumik aalajangiissasut. 

 

Imm. 4-mut 

Aalajangersakkami kommunalbestyrelsip suliassaqarfimmi oqartussatut inatsimmik ataatsimut 

isigalugu maleruaanermut nakkutilliisutut iliuuseqartussaatitaanera aalajangersarneqarpoq, § 23 

takuuk, matumanili Uumasuuteqarnermut oqartussat Uumasut illersorneqarnissaat pillugu 

inatsimmi malittarisassat malillugit imaluunniit oqartussat taakku marluk akornanni 

isumaqatigiissut malillugu uumasullu illersorneqarnissaat eqqarsaatigalugit sapinngisamik 

illersorneqarsinnaalluartumik toqutsisinnaapput. 

§ 7 

 

Qimmit qimuttut kiisalu qimmeqarneq qitsuuteqarnerlu pillugit Inatsisartut inatsisaata 

allanngortinneqarneranik Inatsisartut inatsisaat nr. 23, 22. november 2011-meersoq qimmit 

paatinneqartartut nukittuullu eqquteqqusaajunnaarnerat uani ingerlateqqinneqarput. Inerteqqummi 

tunngavilersuutigineqarpoq qimmit taama ittut uumasuutigineqartut amerliartortut tamanit 

orninneqarsinnaasuni arlaleriarlutik akornusersuisumik pissuseqartarmata, tassami qimmit taakku 

sorraallianerullutik ajornerpaagaangat navianartorsiortinneqartutut misigileraangamik uumasunik 

allanik inunnilluunniit saassussisaramik. Nunani allani qimmit paatinneqartartut aamma nukittuut 

uumasunik inunnillu annertuumik ajoqusiisarnerat takussaaleriartorsimavoq. 

Qimmit paatinneqartartutut nukittuutullu taaneqartartut tassaanerusarput uumasunik angisuunik 

aallaaniartarnermut imaluunniit najugaqarfinni paarsisusut atorneqartartut, assersuutigalugu Dogo 

argentino puulukinut nujuartanut nassaarinnissinnaasutut aammalu aallaaniartup tikiunnissaata 

tungaanut pisaq kiillugu uninngatitsisinnaavoq. Qimmit qiningasuusussatut 

namminersorsinnaasussatullu kinguaassiortinneqartarput, aammalu qimminut 

ilisarisimanngisaminnut qiningasaarlutik qisuariartarput. Piginnittut qimmiminnik perorsaanissamut 

paarsinissamullu pitsaasuullutillu pikkorissuseqaraluarpataluunniit, qimmit inunnut uumasunullu 

saassussisinnaanerat, qimminut allanut naleqqiullugit aarlerinaateqarnerusarpoq. 

 

Qimmit allattorsimaffimmi allassimasut kisimik inerteqquteqarnermi ilaatinneqarput. Qimmit 

inerteqquteqarnermi pineqartunut ilaasut pigisarinissaat, eqqunneqarnissaat imaluunniit 

kinguaassiortinnissaat inerteqqutaavoq. Inerteqquteqarnermi aamma qimminik pineqartunik 

Kalaallit Nunaannut inuussutissarsiutissatut eqqussinissaq ilaatinneqarpoq. Pigisaqarnissamik 

inerteqquteqarneq aamma isumaqarpoq inuinnaat, takornarissat ilanngullugit, qimminik 

inerteqqutigineqartunik, assersuutigalugu sulinngiffeqarlutik Kalaallit Nunaanniinnerminni 

nassarnissaat inerteqqutaasoq. Inerteqquteqarneq aamma akusanut, qimmit taaneqartut 

akuusimatillugit atuuppoq. Aammattaaq akusat qimmit inerteqqutaasut ataaseq arlallilluunniit 

akuusimatillugit, piginissaat, eqqunnissaat imaluunniit kinguaassiortinnissaat inerteqqutaavoq. 

Akusanik qimmit taaneqartut akuutillugit, pigisaqarnissamik inerteqquteqarneq aamma 

isumaqarpoq inuinnaat, takornarissat ilanngullugit, qimminik taaneqartunik akusaasunik, 

assersuutigalugu sulinngiffeqarlutik Kalaallit Nunaanniinnerminni nassarnissaat inerteqqutaasoq. 

Inerteqquteqarnermi aamma qimminik pineqartunik akusanik Kalaallit Nunaannut 

inuussutissarsiutissatut eqqussinissaq ilaatinneqarpoq. 

 

Imm. 2-mut 

Qimminik paatinneqartartunik nukittuunillu akusaasut tassaasut paasineqassaaq: minnerpaamik 

qimminut pineqartunut siuleq, imaluunniit siuliisa arlaat tassaasoq qimmeq paatinneqartartoq 

aamma nukittooq. 

 

Aamma qimmit ataasiinnarmik siuliinit ungasinnerusumik siuaasallit, akusaasutut 

inerteqquteqarnermi ilaasutut isigineqarsinnaapput. Qimmeq taamaattoq akusaasutut 

inerteqquteqarnermut ilaasutut isigineqassanersoq, qimmeq pineqartoq qiningasumik 

pissuseqarnersoq imaluunniit allatut qimminut paatinneqartartunut nukittuunullu aammalu 

uumasunut imaluunniit inunnut navianaateqarsinnaasunut atuuttartumik pissuseqarnersoq, 

naliliinermi ilaatinneqarsinnaavoq. Taamatuttaaq naliliinermi ilaatinneqarsinnaavoq qimmeq 

pineqartoq qimminit allanit qanoq ittunit akusaanersoq. Taamaalilluni qimmeq 

misissorneqarnerussaaq qimmip eqqissisimasumik pissuseqarluni ilaqutariinnut tulluunnerusumik 

akuugaanersoq pillugu inerteqqummut ilaassappat. 

§ 8 

 

Imm. 1-imut 

Aalajangersakkami § 6, imm. 1-imi qimminik kiisortunik toqutsisitsisarnissamik aalajangersagaq 

atuuttoq ilassuserneqarpoq. Qimmit kiisalu inerteqqutigineqartutut allattorsimaffimmeersunik 

akusat § 7-imik unioqqutitsilluni pigineqartut, eqqunneqartut imaluunniit kinguaassiortinneqartut, 

Uumasuuteqarnermut oqartussat pineqaatissiinerisigut, kiisortuunngikkaluartut aammalu 

uumasumut piginnittumut taarsiinertaqanngitsumik toqutsinneqassapput, qimmit inerteqqutaasut 

illersugaanngimmata. Kommunalbestyrelsi suliaqartuuppat Uumasuuteqarnermut oqartussat 

peqataatinneqartassapput. Piginnittuusut toqutsisitsinermi aningaasartuutit akilissavaat. Qimmip 

toqunneqarnerani uumasut illersorneqarnissaat pillugu inatsimmi § 13, imm. 1 kiisalu inatsimmi 

matumani § 13 malinneqassapput, tassani allassimalluni uumasut sapinngisamik sukkanerpaamik 

aammalu anniartitsinnginnerpaamik toqunneqassasut. 

 

Imm. 2-mut 

Nalornisoqartillugu kommunalbestyrelsip piginnittut qimmit suussusaannut imaluunniit 

suussuseqarnerannut uppernarsaammik erngertumik piumasaqarfigisinnaavai. Taamaalilluni 

qimmimik piginnittoq uppernarsaasussaavoq, qimmeq inerteqquteqarnermi pineqartunut 

ilaasuunngitsoq uppernarsassallugu. Piginnittup qimmip suussusaanik qanorlu ittuuneranik 

uppernarsaammik ingerlaannaq takussusiissaaq. Oqaaseq ingerlaannaq paasineqassaaq, piginnittoq 

apeqqutiginninnermut atatillugu uppernarsaammik takutitsisinnaasariaqassasoq, tassa ulloq taanna 

kommunalbestyrelsimit qinnuiginniffiusumi. 

Qimmimik piginnittoq pinerit tamaasa qimmip suussusaanik qanorlu ittuuneranik uppernarsaammik 

takutitsisinaasariaqanngilaq. Qimmilli suussusaanik imaluunniit qanoq ittuussusaanik 

uppernarsaammik qaqugumulluunniit nassartuaannartarneq iluaqutaassaaq qimmimik peqaraanni 

inerteqqutini ilaasumik, imal. taakkunannga qimmeq pineqartoq akuneqarsimappat. Taamaattorli 

kommunalbestyrelsit piginnittup qimmeq pineqartoq inerteqquteqarnermi pineqartunut ilaanngitsoq 

uppernarsaammik pisariaqartumik pissarsinissamik piumasaqarfigilinnginnerani, aallaqqaammut – 

assersuutigalugu qimmip isikkua imaluunniit piginnittumit allanilluunniit paasissutissat 

tunngavigalugit – qimmeq inerteqquteqarnermi pineqartunut ilaasuusinnaasoq pineqartoq 

ilimaginissaanut naapertuuttumik tunngavissaqassaaq. 

 

Tassalu kommunalbestyrelsit erseqqinnerusumik pissutissaqanngippat qimmimik piginnittumit 

uppernarsaammik piumasaqarsinnaanngillat, assersuutigalugu qimmeq sutigulluunniit qimmitut 

inerteqquteqarnermi ilaasutut isikkoqanngippat. Piginnittoq qimmip suussusaanik 

uppernarsaaniarluni uppernarsaammik qanoq ittumik saqqummiussisinnaassanersoq 

piumasaqaatinik Inatsisartut inatsisaanni aalajangersaasoqanngilaq. Qimmimik piginnittoq 

assersuutigalugu qimmeq pillugu siuaasanik nalunaarsuiffimmik saqqummiussisinnaavoq, 

imaluunniit piginnittup inunnit qimmip nagguiinik nassuiaasinnaasunit, assersuutigalugu 

qimmiuteqarfinnik piginnittunit, uppernarsaanernik saqqummiussisinnaavoq. 

Ullumikkut DNA-mik misissuisimaneq atorlugu imaluunniit uumasut nakorsaanik ikiorteqarluni 

qimmit suussusaanik eqqoqqissaartumik aalajangiisinnaaneq ajornarpoq. Taamaattumik qimmimik 

inerteqquteqarnermi pineqartunut ilaasunut assingusumik qimmiutitaarnermi, assersuutigalugu 

siuaasanik allattuiffimmik pissarsinissaq qulakkeerneqartariaqarpoq. Tassunga atatillugu 

soorunalimi paasissutissat eqqortuunissaat pisariaqarpoq. Qimmimik isikkuatigut qimminut 

inerteqqutaasunut assingusunik isikkoqartumik pisisimagaanni, qimmip suussusaanut imaluunniit 

suussuseqarneranut uppernarsaammik pissarsinissaq immikkut eqqumaffigineqassasoq 

inassutigineqarpoq. 

 

Qimmit makkua qimminut inerteqqutaasunut ataatsimut arlalinnulluunniit isikkumikkut 

assigiissuseqarput, taamaattumillu qimminik taamaattunik pigisaqalernermi qimmip suussusaanut 

uppernarsaammik pissarsinissamik qularnaarinissaq immikkut eqqumaffigineqartariaqarpoq: 

 

Polski owczarek podhalanski 

Cao fila de sao miguel 

Dogue de bordeaux 

Bullmastiff 

Mastiff 

Mastino napoletano 

Cane corsa italiano 

Staffordshire bullterrier 

Dogo canario 

Anatoliamiut savat qimmiat 

Iberiamiut doggeat 

 

Allattukkat tamakkiisuunngillat. 

 

Kommunalbestyrelsit nammineerlutik imaluunniit innuttaasunit saaffigineqarnerminni inatsisit 

malinneqarnissaat qulakkeertussaavaat. Inerteqquteqarnissaq siunnersuutigineqartoq 

tunngaviusumik piginnittup qimmeq qimminut imaluunniit taakkunannga akusanut 

inerteqquteqarnermut ilaasunut ilaanersoq pillugu nalornissuteqartoq, qimmimik 

inerteqquteqarnermi pineqartunut ilaanngitsumik qimmeqarluni uppernarsarsinnaassagaa 

tunngavigineqarpoq. 

 

Imm. 3-mut 

Kommunalbestyrelsi qimmeqarneq qitsuuteqarnerlu pillugit ileqqoreqqusamini, tak. § 10, qimmit 

qitsuillu arsaarinnissutaagallartut imaluunniit tiguneqartut immikkoortinneqartulluunniit sumut 

inissinneqassanersut pillugit isummissaaq. Tamanna aamma piginnittumiissinnaavoq. 

Imm. 4-mut 

Qimmeq toqunneqarpat uumasunik illersuinermut inatsimmi § 13 kiisalu tassani inatsimmi § 13 

isiginiarneqassapput, tassanilu allaqqavoq uumasoq sapinngisamik sukkasuumik 

anniartitsiviunngitsumillu toqunneqassasoq, soorluttaaq Namminersorlutik Oqartussat qimminik 

qitsunnillu tigusiniaanermi toqutsisarnermilu nalunaarutaat malinneqassasoq. 

 

Imm. 5-imut 

Kommunalbestyrelsit aalajangerunik, qimmeq arsaarinnissutigalugu isumannaatsumut 

inissinneqarallassasoq, assersuutigalugu qimminut inissiivinnut, tamanna inuttaata akilissavaa. 

Piffissaq akiliutissaq aallartissaaq kommunalbestyrelsit, qimmip suuneranik uppernarsaatinik 

naammattunik peqannginneq pillugu qimmimik arsaarinninnerannit piginnittup naammattunik 

uppernarsaatinik saqqummiinissaata tungaanut. 

 

Imm. 6-imut 

Aalajangersakkami pisut kommunalbestyrelsit uppernarsaasiinissamik piumasaqarnerisa nalaanni 

piginnittup paarinnittullu assigiinngitsuunerat siunnerfigineqarput. Aallaaviatigut piginnittup 

akisussaaffigaa paarinnittup qimmip suussusaanut imaluunniit suussuseqarneranut 

uppernarsaammik tigummiaqarnissaa. Pisoqarsimasinnaavoq piginnittoq paarinnittumut 

uppernarsaatinik naapertuuttunik tunniussisimanani, aammalu kommunalbestyrelsit taamaattumik 

uppernarsaammik saqqummiussinissamut piffissaliussamik aalajangersaanissamut periarfissaqarput. 

Assersuutigalugu piginnittoq sulinngiffeqarluni angalasinnaavoq, sulinerminut atatillugu 

angalalluni imaluunniit napparsimmavimmi katsorsartilluni uninngalluni. 

Tamanna kommunalbestyrelsit piffissaliussamik naammaginartumik aalajangersaatillutik 

naliliinerminni ilaatissavaat. Assersuutigalugu paarinnittoq ilisimatitsippat, piginnittoq ulloq 

aggustip aallaqqaataaniit 15-ianut sulinngiffeqartoq, piffissaliussaq aggustip 15-ianit 

siusinnerusumik naasinnaanngilaq, tamatumani paarinnittoq nammineerluni uppernarsaammik 

piumasarineqartumik pissarsisinnaasimanngippat, assersuutigalugu piginnittup angerlarsimaffianut 

isersinnaalluni imaluunniit piginnittoq sulinngiffeqarnerani attaveqarfigisinnaallugu. 

 

Imm. 7-imut 

Aalajangersakkami aalajangersarneqarpoq piginnittoq qimmip suussusaanut uppernarsaammik 

naammattumik kommunalbestyrelsit piffissaliussaata iluani saqqummiussinngippat, qimmeq 

inerteqquteqarnermut unioqqutitsisumik inissisimasutut isigineqassasoq aammalu piginnittup 

akiligassaanik toqutsinneqassalluni, takuuk. § 8, imm. 1. 

 

§ 9 

 

Qimmeqarneq qitsuuteqarnerlu pillugit Inatsisartut inatsisaannik allannguinnermi 2011-imi 

qimminut paatittakkanik nukittuunillu inerteqquteqalernermi aalajangerneqarpoq inuit 1. januar 

2012 sioqqullugu paatittakkanik nukittuunilluunniit qimminik taakkuninngaluunniit akuukkanik 

peqalersimasut piumasaqaatit aalajangersimasut tunngavigalugit pigiinnarsinnaagaat. Immikkut 

akuersissuteqarsinnaaneq uani aalajangersakkami ingerlateqqinneqarpoq piumasaqaatit makku 

eqquutsinneqarpata: Qimmeq silami, aqqusinermi, inuit aqqutaanni, uninngaartarfinni il.il. 

nalinginnaasumik angalaarfiusartuniippat, qimmeq tamatigut annerpaamik 2 meterisut 

takissuseqartumik aalajangersimasumik pituutaqartinneqarluni ingerlanneqassaaq. 

Illoqarfimmi nunaqarfimmilu aqqusinernit, inuit aqqutaanni, uninngaartarfinni il.il. 

asfalterisimanissamik piumasaqaateqanngippat aatsaat qimmeq sumiiffinni kikkunnilluunniit 

orninneqarsinnaasuniittoq pineqarsimassaaq Qimmip tamatigut annerpaamik 2 meterisut 

takissusilimmik pituutaqartinneqarnissaanik piumasaqaat, aamma asimi nunaannarmi atuuppoq, 

tassalu sumiiffinni illoqarfiup nunaqarfiullu avataanniittuni. 

 

Qimmeq sumiiffinni kikkunnilluunniit orninneqarsinnaasuniitilluni isumannaatsumik 

matoqqasumillu qania assiaqutaqartinneqassaaq. Qimmeq allanut tunniuteqqusaanngilaq, tassa 

tuneqqusaanani, tunniuteqqusaanani il.il. Inuit inerteqqutinut ilaasunik qimmillit sulinngiffeqarlutik 

aallaqqanerminni assigisaanilu allanut paaritissinnaavaat, soorluttaaq allanut aamma 

aneerutsissinnaagaat. Taamaattooqartillugulu piffissaq killilerneqarsimasoq pineqassaaq. 

Qimmit ima sivisuutigisumik allaniitinneqassanngillat, allaat tunniussivinnertut 

isigineqarsinnaalissalluni. Assersuutigalugu nalinginnaasumik sulinngiffeqartarnermit 

sivisunerusumik nunami allamiittoqarpat, tamanna aallaaviatigut tunniussinertut isigineqassaaq, 

aalajangersakkami oqaaseqatigiinni siullerni 1)-imi piumasaqaammik unioqqutitsinerummat. 

Suliani aalajangersimasuni tunniussisoqarnersoq tunniussisoqannginnersorluunniit 

Uumasuuteqarnermut oqartussat nalilersortassavaat. Qimmeq allanit paarineqarpat taamatuttaaq 

piumasaqaatit inatsimmi taaneqartut malinneqassapput. 

 

Inerteqquteqarnermik imaluunniit ersaquteqarnissamik, pituutaqartitsinissamik il.il. 

piumasaqaammut ikaarsaarnermi aaqqissuussinermik saneqqutsinissamik periarfissamik inatsit 

imaqanngilaq. Taamaalilluni qimminik inerteqqutaasunik ikaarsaarnermi aaqqissuussami 

ilaatinneqanngitsunik paarinninnissamut imaluunniit qimmit ikaarsaarnermut aaqqissuussami 

ilaatinneqartut pituutalernagit aamma ersaqusernagit aneerunnissaannut imaluunniit 

tunniussinissamik akuersissummik tunniussisoqarsinnaanngilaq. 

 

§ 10 

 

Imm. 1-3-mut 

Aalajangersakkami aalajangersarneqarpoq kommunalbestyrelsit qimuttunik qimmeqarfimmiittut 

kommuniminni aalajangersakkami imm. 2-mi innersuunneqartut malillugit qimmeqarnissamut 

qitsuuteqarnissamullu ileqqoreqqusaliornissaannut pisussaatinneqartut, taamaattoq imm. 3 

naapertorlugu najukkami pissutsinut naleqqussaasoqarsinnaalluni. Ileqqoreqqusat 

atuutilinnginneranni Naalakkersuisunit akuersissutigineqassapput 

ilisimatitsissutigineqaqqaartussaallutillu. 

§ 11 

 

Qimmit qitsuillu illersorneqarsinnaasumik pineqarnissaat pillugit malittarisassat uumasut 

illersorneqarnissaat pillugit Inatsisartut inatsisaannik ilaneqarpoq. 

 

Imm. 2-mut 

Aalajangersakkakkut uumasuutillit qimmiminnik sapaatip akunneranni ullormi ataatsimi 

nerisitsisannginnerannik ingerlatsiinnarsinnaasut tamanna peqqissutsikkut illersorneqarsinnaappat. 

 

Imm. 3-mut 

Aalajangersakkami qitsuit qimminut sanilliullugit allaanerugaluartut unnukkuunerusorlu silami 

aniniartaraluartut, illup iluani illersorneqarnissamik pisariaqartitsisarput taamaattumillu piginnittup 

inaanut isersinnaanissaat aalajangersarneqarpoq. 

 

Imm. 4-mut 

Aalajangersakkami uumasut ataavartumik pitoqqaqqusaanngitsut mattussaaqqasussaanngitsullu 

aalajangersarneqarpoq, qimmit qitsuillu uumasut inaanni assartuutiniluunniit karsini parnaartartuni 

assartorneqarnissaasa akuerisaanerat apeqqutaatinnagu. 

 

Imm. 5-imut 

Qimmeq pitoqqappat, uumasut illersorneqarnissaat eqqarsaatigalugu illersorneqarsinnaasumik 

pineqarnissaa aalajangersakkatigut qulakkeerneqassaaq. 

 

Imm. 6-7-imut 

Qimmiaqqat qitsuaqqallu piaraanerminni arnaminnit toqqissisimanermik isumassorneqarnissamillu 

pisariaqartitsisarnerat aammalu qitsuit qimmillu akornanni pisariaqartitat allaaneruneri 

eqqarsaatigalugit isumassuinerit sivisussusiisa allaaneruneri aalajangersakkami isumagineqarput. 

 

§ 12 

 

Imm. 1-imut 

Inerteqqut uumasunut illersuiniarluni inatsimmi toqqaannanngikkaluamik allaqqavoq, piginittulli 

nuunnermi, aallaqqanermi allanilu uumasuutiminut pisussaaffiinik ersarissaalluni. 

 

Imm. 2-mut 

Aalajangersakkami aalajangerneqarpoq qimmit pituussaarnikut angalaannartullu piaartumik 

piginnittuata tigussallugit akisussaaffigigaa tamannalu qimmit inoqarfinni pituutaqartinnissaat 

pillugu § 3, imm. 3-mi piumasaqaammut ataneqartinneqassaaq. Aalajangersakkami 

isiginiarneqarput pisuni qimmeq piginnittuminit illoqarfimmi qimaasimappat sumilu tamaani 

angalalluni, aamma tamanna qitsunnut atuuppoq qimaasimasunut piginnittup nakkutiginngisaanik 

sumi tamaani angalaarpat. Qimmit qitsuillu pissusilersuutigisartagaat assigiinngitsuupput, 

taamaammallu qimmeq qammaruminarnerusarluni. Piginnittup qimmiminik qitsummilluunniit 

piaartumik tigusisinnaanngikkuni kommunalbestyrelsimut piginnittoq ikiortissarsiussaaq. Uumasut 

tiguneqanngitsoorneqarneranni imm. 7-imi nassuiaatinut innersuussisoqarpoq. 

 

Imm. 3-mut 

Aalajangersakkami aalajangerneqarpoq qimmit qitsuillu kommunalbestyrelsinit tiguneqartut 

kommunimit minnerpaamik akunnerni 72-ini inuttassarsiuunneqassasut. Uumasup 

inuttassarsiuunneqarnera aamma sivitsorniarlugu kommuni aalajangersinnaavoq. 

Inuttassarsiuussineq kommunip nittartagaatigut imaluunniit kommunip allaffiani allagarsiinikkut 

assigisaanilluunniit pisinnaavoq. Inuttassarsiuussineq tamanit takuneqarsinnaassaaq aamma 

piginnittut inuttassarsiuussinermi periutsit pillugit ilisimatinneqassallutik, taamaaliornermi 

qimminik piginnittut tamatumunnga tunngasunik paasisaqarsinnaaniassammata. 

 

Ombudsmandi 2007-imit suliami qimminik pitunneqanngitsunik taarsiinertaqanngitsumik 

toqutsisarnermut malittarisassat imatut paasisimavai, taamaallaat qimmit pitunneqanngitsut allanut 

ulorianarluinnartut piginnittumut taarsiinertaqanngitsumik toqunneqarsinnaasut, tamatuma 

kingunerisaanik 2009-mi qimuttunik qimmeqarneq kiisalu qimmeqarneq qitsuuteqarnerlu pillugit 

Inatsisartut inatsisaat allanngortinneqarpoq. 

 

Inatsit tunngaviusoq naapertorlugu inuit piginnittussaatitaanerannik akuliuttoqarsimappat 

taarsiisussaatitaaneq aallaavittut atuuppoq. Taannali aallaavik atuutsinnginneqarsinnaavoq 

navianartumut pitsaaliuisoqarpat. Tamanna tunngavigalugu Ombudsmandip paasinninnera 

unaasimavoq qimmit angalaannartut qaasuttumillu pissuseqartut qimmilluunniit eqimattat 

angalaannartut navianartorsiortitsisutut nalilerneqarpata taarsiinertaqanngitsumik 

toqunneqarsinnaasut. Qimmit eqqissisimallutik pisut imaaliallaannaq toqunneqarsinnaanngillat. 

Qimmeq pituussaarsimappat eqqissillunilu angalaarluni piginnittuanut taarsiissutitaqanngitsumik 

toqunneqarsinnaanngilaq. 

 

Aalajangersagaq taarsiinertaqanngitsumik toqutsinissamut periarfissiivoq, matumani tamanut 

inuttassarsiuinerup aallartinnerata kingorna sivikinnerpaamik akunnerit 72-it qaangiutsinnagit 

piginnittoq kommunimut nalunaaruteqarsimanngippat aamma kommunalbestyrelsip 

Uumasuuteqarnermut oqartussat siunersioqatigereerlugit qimmip piginnittumut allamut 

naleqquttumullu tiguserusuttumut nalunaarsornissaa iluatsissimanngippagu. Tamanna aamma 

atuuppoq piginnittoq iluatsinngitsumik attaviginiarneqarsimagaluarpat kinaaneraluunniit 

ilisimaneqanngippat. Pisuni taakkunani qimmeq piginnittoqanngitsutut isigineqassaaq nassaatullu 

assersuunneqarluni taarsiinertaqanngitsumillu toqunneqarsinnaassalluni. . Aalajangersakkakkut 

aamma kommunalbestyrelsi mattunneqanngilaq piginnittumut toqqaannaq attaveqarnissamut, 

piginnittua ilisimaneqarpat, paasitillugulu qimmeq sumiiffimmut taasamut aasinnaagaa. 

Imm. 4-mut 

Aalajangersakkami qimmip qitsuulluunniit inuttassarsiuunnerani tiguniarneqarneranut, 

tiguneqarnerani nerisaqartinneranut uninngatinneranullu aningaasartuutaasut piginnittumut 

kommunalbestyrelsit akiligassanngortissinnaagaat aalajangerneqarpoq. Akiliut 

aningaasartuutivinnut taamaallaat tunngavoq taakkunanngalu akisunerussanani. Taamaattorli 

kommunalbestyrelsip annikitsumik akiliisitsinissamut minnerpaaffissaanik aningaasartuutaasunillu 

ikinnernik aalajangersaanissaa ajornanngilaq. Taamatut akiliisitsinermi piginnittunut iluamik 

paarsinngitsunut uumasunik eqqortumik utikattumillu qulakkeerinnittanngitsunut 

qimaasoortartunullu iluamik paarsisalernissaannik kinguneqartussatut takorloorneqarpoq. 

 

Oqaatsimi 'aningaasartuutinut atorneqartunut' tunngatinneqartut tassaapput aningaasartuutit 

kommunip qimmimik qitsummilluunniit tigusiniarnermini uninngatitsinerminilu aamma 

inuttassarsiuussinermi aningaasartuutaatai uppernarsarneqarsinnaasut. Uani eqqarsaatigineqarput 

allaffissornermut, uumasut tiguniarnerinut nakkutiginerinullu akunnerit atorneqartut, 

nerukkaatissanut ilaatigullu pisariaqartinneqartunik aaqqiinerit uumasut kommunimit 

tigummineqarneranni pisunut, matumanilu pisariaqartinneqartumik nakkutiginerannut imaluunniit 

uumasut nakorsaannit assigisaannilluunniit passussinernut atatillugu aningaasartuutit. 

 

Aalajangersagaq pinngitsoorani tamatigut malinneqartariaqanngilaq. Kommunalbestyrelsi 

taamaammat akiliisitsiniarani aalajangersinnaavoq. Akiliisitsinissamik atuineq 

(akiliisitsinnginnissarluunniit) ingerlatsinermi malittarisassat nalinginnaasut atuuttut 

malinneqassapput kiisalu suliamut naapertuuttumik, assigiisitsinissamik pissutsinullu 

naapertuuttumik periaatsit malinneqassallutik. 

 

Imm. 5-imut 

Uumasut tiguneqartut kommunalbestyrelsip uninngatikkallarsinnaavai piginnittup imm. 3-mi 

taaneqartut akileqquneqartut akilernissaata tungaanut. Aalajangersakkakkut kommunalbestyrelsip 

akiliutigineqartut ilumoortumik tigunissaat qularnaarniarneqarpoq, uumasunik piginnittup 

tigusereernermi kingorna akiliinngitsoornissaa piniarlugu. Aalajangersagaq tamatigut 

pinngitsoorani malinneqartariaqanngilaq, taamaammat kingorna akilerneqartussanngorlugu 

kommunalbestyrelsi uumasoq tunniunniarlugu aalajangersinnaavoq. Aalajangersakkamik atuinermi 

atuinnginnerluunniit, soorlu imm. 4-misut, ingerlatsinermi malittarisassat nalinginnaasut atuuttut 

malinneqassapput kiisalu suliamut naapertuuttumik, assigiisitsinissamik pissutsinullu 

naapertuuttumik periaatsit malinneqassallutik. 

 

Imm. 6-imut 

Aalajangersakkatigut aalajangersarneqarpoq imm. 4 naapertorlugu qimmillip qitsuutillilluunniit 

uumasuutimi tigummineqarneranni aningaasartuutinik akiliinngippat piginnittumut 

akiligassanngortinneqartumik taarsiinertaqanngitsumillu uumasut kommunalbestyrelsip 

toqutsissinnaavai. Aalajangersagaq taanna tamatigut pinngitsoorani malinneqartariaqanngilaq, 

kommunalbestyrelsilu taamaammat uumasunik toqutsiniarani aalajangersinnaavoq. Piginnittoq 

akileerusunngikkaluarpalluunniit toqutsineq taamaallaat pisinnaavoq imm. 3-mi aalajangersakkat 

malillugit akunnerit 72-it sinnereerpagit. 

 

Imm. 7-imut 

Naalakkersuisut qimminik qimuttunik eqqussuisarnermut, annissuisarnermut qimminillu qimuttunik 

qimmeqarnermut tunngatillugu sukumiinerusunik malittarisassaliornissamut aalajangersakkatigut 

piginnaatinneqarput. Uumasunik illersuineq pillugu Inatsisartut inatsisissaanni nr. 25, 18. december 

2003-meersumi § 13, imm. 1 malillugu allaqqavoq uumasut sapinngisamik piaartumik 

anniartitsinngitsumillu toqunneqassasut, aalajangersakkamilu tassani imm. 2 malillugu Inatsisartut 

uumasunik toqutsinissamut tunngasunik aalajangersaasinnaapput. Inatsisitigut tunngavik una pisuni 

uumasunik tigusiniaaneq toqutsinerlu Namminersorlutik Oqartussat nalunaarutaat nr. 13 15. juli 

2018 naapertorlugu tiguneqarsinnaanngitsuni atorniarneqarpoq, taassumalu kingorna qimmit 

iluatsinngitsumik tiguniarneqaraluartut qoorortooq qinngutitalik atorlugu 50 meterit tikillugit 

ungasitsigillugit aallaallugit toqunneqarsinnaalerlugit. Periaatsip taassuma atornissaa 

siunnersuutigineqarpoq pisuni qimmit qitsuillu tiguneqarsinnaanngippata aatsaat. 

 

§ 13 

 

Imm. 1-imut 

Qimminik qitsunnillu toqutsineq uumasut illersorneqarnissaat eqqarsaatigalugit sapinngisamik 

illersorneqarsinnaasumik pinissaa aalajangersakkatigut qulakkeerneqassaaq. 

 

Imm. 2-mut 

Aalajangersakkatigut qitsuit qimmillu siuliani taaneqartutut, siornatigut Kalaallit Nunaanni 

sumiiffiit ilaanni periusaasimasutut toqunneqannginnissaat qulakkeerniarneqarpoq. 

 

Imm. 3-mut 

Qimmeqarneq qitsuuteqarnerlu pillugit Inatsisartut inatsisaanni nr. 18, 30. oktober 1998-imeersumi 

§ 17, imm. 3 malillugu Inatsisartullu inatsisaannik uuminnga akuerineqarluni atuutsitsilernikkut 

atorunnaartussami Naalakkersuisut qimminik qitsunnillu toqutsinissamut 

malittarisassiorsinnaatitaapput. Imm. 3-mi aalajangersakkami uani piginnaatitsissutitut 

aalajangersagaq ingerlateqqinneqarpoq. Qimminik qitsunnillu ningarniaasarnermut 

toqutsisarnermullu nalunaarut nr. 25, 28. decembari 2017-imeersoq Uumasut illersorneqarnissaat 

pillugit inatsit tunngavigalugu atuutilersinneqarpoq. Qimminik qitsunnillu toqutsisarnermut 

aalajangersakkat Uumasut illersorneqarnissaat pillugit inatsimmi § 13, imm. 2 tunngavigalugu 

atuutilersinneqarput. 

 

§ 14 

Imm. 1-imut 

Qimmit qitsuillu nalunaaqutserneqassasut atajuartussanillu ataasiakkaatut 

nalunaaqutserneqarnissaat aalajangersakkami aalajangersarneqarpoq. Qimmit qimuttut kiisalu 

qimmeqarneq qitsuuteqarnerlu pillugit Inatsisartut inatsisaata allanngortinneratigut aaqqissuussineq 

una 2017-imi qimminut atuutilersinneqarpoq, maannalu Inatsisartut inatsisaatigut maana qitsunnut 

aamma atuutilersinneqarluni. 

"Atajuartussamik ataasiakkaatut nalunaaqutsersuineq" amerlanertigut tassaavoq qimmip 

qitsuulluunniit chipimik elektroniskiusumik ikkussivigineri, oqaasertalersornerali atajuartussamik 

ataasiakkaatut allatut nalunaaqutsersuinissamut periarfissiivoq, matumani pissutsit 

teknologiiluunniit nutaaq tamatumunnga pissutissaqartitsippat. Uumasut tamatuma kingorna nuna 

tamakkerlugu nalunaarsuisarfimmut, maanna UumaReg-imik taaguutilimmut 

nalunaarsorneqassapput, tassaniipput qimmit qimuttut, qimmit ikiaroornartulerisut, politiit qimmii 

kiisalu qimmit qitsuillu uumasuutigineqartut tamarmik pillugit paasissutissat. Chipit tamarmik 

immikkut assigiinngitsunik normoqarput, taamaalillutik qimmit qitsuillu chipimik atuaasartut 

tigummiartakkat atorlugit kimit pigineqarnersut paasineqarsinnaassapput. Qimminik qitsunnillu 

akiuussusersuisarneq nalunaaqutsersuisarnerillu manna tikillugu atuisumit akilerneqartarput, 

qimminulli qimuttunut savaatillillu qimmiinut tunngatillugu Nunatta Karsianit akilerneqartarlutik. 

 

Imm. 2-mut 

Aalajangersakkami aalajangersarneqarpoq Namminersorlutik Oqartussat uumasunik 

akiuussusersuisarnermut pilersaarutaata malinnissaa qimmimik qitsunnillu piginnittup 

isumagissagaa, tassani qimmit qimmit nappaataannut, parvovirusimut perlerornermullu aammalu 

qitsuit perlerornermut akuttunngitsumik akiuussuserneqartassallutik. Akiuussusersuisarnermut 

pilersaarut, tassunga ilanngullugit akiuussusersuinerit akuttussusaat, akiuussuseeriaatsit, sera-mik 

nakorsaatissanillu atuinissamut malittarisassat, nalunaaruteqarneq il.il. Uumasuuteqarnermut 

oqartussanit aalajangersarneqartarput. 

 

Imm. 1 malillugu uumasunik piginnittoq akisussaasuuvoq. Uumasunik kina paarsisuunersoq 

akisussaasussaatitaanersoq kiisalu nerukkaasarnersoq, paarsillunilu ulluinnarni 

isumaginnittuusarnersoq tunngavigalugit nalilersueqqissaarnikkut piginnittuunermik 

aalajangersaasoqassaaq. Uumasut qimannerisigut imaluunniit allamut paarsititsigallarnermigut 

piginnittoq akisussaasuunerminik taamaatitsisinnaanngilaq. Aalajangersagaq manna malillugu inuk 

qimmimik qitsummilluunniit paarsigallartoq akisussaassanngilaq, tamatumani pineqarput pisuni 

inuup assersuutigalugu qimmimik qitsummilluunniit piginnittup ullualunni imaluunniit 

sulinngiffeqarnerani paarsineranut atatillugu. 

 

Piginnittup qulakkiissallugu akisussaaffigaa qimmip qitsuulluunniit tigummisani 

qaqugukkulluunniit eqqortumik akiuussusersimanissaa, ID-mik nalunaaqutsersimanissaa 

nalunaarutigisimanissaalu. Qimmimik qitsummilluunniit piginnittup ilisimaleruniuk uumasuutimi 

ilaat arlallilluunniit akiuussuserneqarsimannginnerat imaluunniit ID-mik 

nalunaaqutserneqarsimannginnera nalunaarsorsimannginnerallu uumasunik piginnittup 

akisussaaffigaa pisussaaffigalugulu oqartussat eqqortut attavigissallugit tamatuma piaartumik 

aaqqinneqarnissaa siunertaralugu. 

 

Aalajangersakkami oqaaseqatigiinni kingullerni aamma aalajangerneqarpoq uumasuutillit qimmimi 

qitsuutimiluunniit amerlassusiisa allannguutaat tamaasa kommunimut nalunaarutigisassagai, 

tassunga ilaallutik qimmit qitsuillu toquppata, piaqqisoqarpat, qimmit qitsuillu inersimasut nutaat, 

uumasut tunineqartut il.il. Taamaaliornikkut qimmit qitsuillu amerlassusaat taakkulu 

akiuussusersorneqarnerat pillugit nunatsinni uumasunik paasissutissaasiviup 

malinnaatinneqarnissaa qulakkeerniarneqarpoq. 

 

Imm. 3-mut 

Aalajangersakkakkut imm. 1 malillugu akiuussusersuinermi nalunaaqutsersuinermilu taamaallaat 

uumasut nakorsaat imaluunniit qimminik akiuussusersuilluni kapuisinnaatitaasumit akuerisamit 

qimminilluunniit nakkutilliisumit suliarineqarnissaat aalajangerneqarpoq. Taakku saniatigut 

taamaallaat uumasut nakorsaannit imaluunniit qimminik nakkutilliisunit akuerisanit uumasut ID-

mik nalunaaqutsersorneqarsinnaapput, soorluttaaq qimminik nakkutilliisut akiuussusersuinermik 

isumaginnittuussasut. Qimminilli akiuussusersuisartut akuerisat ID-mik 

nalunaaqutsersueqqusaanngillat. Qimmit qitsuillu eqqunngitsumik passunneqarnermikkut 

ajoqusinnginnissaaat kiisalu akiuussusersuinermut pilersaarutip malinneqarnissaa, tassa eqqortumik 

ID-mik nalunaaqutsersuisoqarnissaa paasissutissallu eqqortumik uppernarsarneqarnissaat 

aalajangersakkatigut qulakkeerneqassapput. 

Aalajangersakkakkut qulakkeerniarneqarpoq qimmeq passutsinnermini anniannginnissaa kiisalu 

kukkusumik akiuussuserneqannginnissaa. Kiisalu aalajangersakkami allaqqavoq akiuussusersuineq 

nalunaaqutsersuinerlu atuisunit akilerneqartassasoq tassa piginnittunit, taamaattoq savaatillit qimmii 

pineqaratik, taakkulu Nunatta karsiata akiuussuersuinermut aningaasartuutit akilertassavai. Aamma 

savaatillit immikkut akuerineqarsinnaanerannik periarfissiisoqarpoq, taamaaliornermi 

Uumasuuteqarnermut oqartussanut nammineq qimmitik sulinermut atortakkatik 

akiuussusernissaannut akuersissummik qinnuteqarsinnaalerput. 

Tamatumani pissutaavoq savaatillit nammineq savaatitik nakorsaasersorlugit kapoortareermatigit 

taamaalillutillu nakorsaatinik passussinissaminnut periaatsinik tunngaviusumik ilisimasaqareerlutik. 

Taakku saniatigut Kujataani savaatillit najugaqarfiini terianniarpassuaqarpoq taamaalillutillu 

perlerulernissamut aarlerinaateqarnerullutik kiisalu savaatillit ima avinngarusimasumiitsigalutik 

uumasunut nakorsat akulikitsumik tikissinnaanatik. Savat qimmiinut microchippilersuineq 

taamaattoq uumasut nakorsaasa qimmilluunniit nakkutilliisui akuerisaasut ikiuunnerisigut 

ikunneqartariaqarput. 

 

Imm. 4-mut 

Aalajangersakkakkut aalajangerneqarpoq kommunalbestyrelsit akisussaaffigigaat pisussaaffigalugu 

sulisussat pisariaqartinneqartut naapertorlugit amerlassuseqartussat kommunimi atorfinitsinnissaat, 

taamaaliornikkut Inatsisartut inatsisaanni aalajangersakkat malillugit akiuussusersuineq, ID-mik 

nalunaaqutsersuineq nalunaarsuinerlu suliarineqarniassammata. 

 

Imm. 5-imut 

Aalajangersakkami aalajangersarneqarpoq kommunalbestyrelsit inassuteqareernerisigut kommunini 

qimminut akiuussusersuisartunik Uumasuuteqarnermut oqartussat kisimik ilinniartitsisassasut 

akuersisassasullu qitsunnut akiuussusersuinissamik aamma akisussaasuusut. 

 

Qimminik akiuussusersuisartoq inatsit una malillugu qimminut qitsunnullu 

akiuussusersuinnginnerani nalunaaqutsersuinnginneranilu Uumasuuteqarnermut oqartussanit 

akuerineqaqqaarsimassaaq. 

 

Imm. 6-imut 

Aalajangersakkami aalajangersarneqarpoq qimmit qitsuillu akiuussuserneqartut pillugit 

kommunalbestyrelsi uumasunut paasissutissaasivimmut akiuussuserneqarnerinit ID-millu 

nalunaaqutsiinerit pillugit kingusinnerpaamik qaammatip ataatsip qaangiunnerani 

nalunaaruteqarnissamut pisussaaffeqartoq. Taamaaliornikkut qulakkeerniarneqarpoq paasissutissat 

eqqortumik nalunaarsorneqarnissaat kommunalbestyrelsilu aalajangersakkatigut 

pisussaatinneqarluni paasissutissat eqqortuunerisa misissornissaannut suleriuseqarnissamik, 

taamaaliornikkut kommunalbestyrelsip qimmit qitsuillu kommunimiittut tamarmik malittarisassat 

malillugit akiuussusersimanissaat ID-millu nalunaaqutsersimanissaat pillugit pisussaaffia 

eqquutsikkumallugu. 

 

Imm. 7-imut 

Aalajangersakkami aalajangerneqarpoq Uumasuuteqarnermut oqartussat tuniluunnermik 

pitsaaliuiniarlutik qimminik qitsunnillu nakkutilliinermik aallartitsisinnaasut. Uumasunut 

nakorsaaneqarfik nakkutiginninnernut atatillugu misiliutissanik tigooqqaallutillu katersisinnaavoq, 

kiisalu immikkut nalunaaqutsersuillutik nalunaarsuillutillu uumasunillu nakorsaanermut periaatsit 

allat ilanngullugit eqqarsaatigalugit. Aalajangersagaq ilaatigut atorneqartarpoq qimmit 

nappaataannik aamma parvovirusimik nappaalanersuaqaarangat nappaalanerup annertussusaa 

sakkortussusaalu eqqarsaatigalugit immikkut iliortoqartariaqalerpat tunngaviusumik peqqinnermut 

pilersaarummut uumasunilluunniit naalliutsitsinnginnissaq isiginiarlugu iliuuseqartoqarnissaa 

pisariaqarpat. 

 

Imm. 8-mut 

Imm. 6 malillugu nalunaarutiginninnerit pillugit, tassunga ilanngullugit kommunalbestyrelsit 

paasissutissanik sunik nalunaarutigissanerannut kiisalu qanoq akulikitsigisumik 

nalunaaruteqartoqartassaneranut tunngatillugu malittarisassanik aalajangersaanissamut 

aalajangersagaq Naalakkersuisunut piginnaatitsivoq. 

 

§ 15 

 

Imm. 1-imut 

Qimmimik qitsummilluunniit piginnittoq akiuussiinissamut ID-milluunniit atajuartussamik 

ataasiakkaatut nalunaaqutsiinissamik nalunaarsuinissamilluunniit peqqussummik akerliuppat 

kommunalbestyrelsi iliuuseqartussaatitaanera aalajangersakkatigut aalajangersarneqarpoq. 

 

Piginnittoq akiuussusersuinissamut akerliusutut oqaatigineqarsinnaavoq, qimmiminik 

qitsuutiminilluunniit akiuussusersuisimannginnermillu nalunaarsuisimannginnermik 

kommunalbestyrelsimut piaaraluni nalunaarutiginninngippat. Aamma taamaassaaq piginnittup 

akiuussutissanik kapuisartoq, qimminik nakkutilliisoq uumasulluunniit nakorsaat akiuussutissanik 

kapisinissaannut akerliuffigippagu, imaluunniit piginnittoq qimminik qitsunnilluunniit 

akiuussuserneqarniassammata tigunissaannut aalaakkernissaannullu ikiuutinngippat. 

Akiuussusersuineq § 14, imm. 3 naapertorlugu piginnittumit akilerneqassaaq. 

 

Imm. 2-mut 

Tassuuna aalajangersarneqarpoq imm. 1 naapertorlugu uumasut pinngitsaaliissummik 

akiuussutissanik kaporneqarsinnaanngippata, nalunaaqutsersorneqarsinnaanngippata kiisalu  

nalunaarsorneqarsinnaanngippata piginnittumut nutaamut nalunaarsorneqassapput imaluunniit 

piginnittup akiligaanik piginnittumullu taarsiinertaqanngitsumik uumasut toqunneqarnissaat 

kommunalbestyrelsip suliniutigissagaa. 

 

§ 16 

 

Imm. 1-imut 

Aalajangersakkami aalajangersarneqarpoq qimminik qitsunnillu assartuineq 

illersorneqarsinnaasumik qimmillu qitsuillu isikkui, peqqissusaat tarnikkullu pisariaqartitaat 

isiginiarlugit assartuisoqartassasoq.  

Qimmimik qitsummilluunniit assartuiniartup illersorneqarsinnaasumik assartuisoqarnissaa 

isumagissavaa. Inuk akisussaasuusoq aalajangersagaq naapertorlugu uumasumik ingialluisussaq 

tassaasinnaavoq assartuisartut ingerlatseqatigiiffiannit timmisartuutileqatigiiffiulluunniit 

toqqarneqartoq, taamaanngippat piginnittoq. Assartuineq pisariaqanngippat uumasunut 

anniartitsissanngilaq uippakajaartitsissananilu. Uumasut aamma peqqissusaat assartuinermi 

qularnaarneqassaaq, taamaaliornermi tuniluuttoqannginniassammat imaluunniit uumasut 

nappaatinut timaatigullu ajoqusernissaat pitsaaliorneqassammat. 

 

Imm. 2-mut 

Angalaneq akunnerni sisamani sivisunermiluunniit pippat uumasoq imissaqartinneqassasoq 

aalajangersakkami aalajangersarneqarpoq. 

 

Imm. 3-mut 

Aalajangersakkakkut Naalakkersuisut pisinnaatinneqarput qimminik qitsunnillu assartuinerni 

malittarisassiornissaannut, matumanilu sullissisut uumasunik assartuinermi ingiaqateqanngitsunut 

assartuisut. Malittarisassat aamma ilaqartinneqarsinnaapput uumasunik ilummisunik assartuinermi 

atungassarititat, kiisalu uumasut pisuni sorlerni ingiaqateqartinnagit assartorneqarsinnaanersut, 

kiisalu uumasut assartorneranni ajoqusinnginnissaannut anniartinnginnissaannullu 

akisussaasuusumut qanoq piumasaqaateqartoqassanersoq, matumanilu angalanerup sivisussusaa, 

nerisassaqarnissaat imeqartinneqarnissaallu kiisalu malittarisassat angalaarfiit tikitassat marluk 

akornanni uumasut kisimiillutik ingerlariaqqissinnaajunnaassagaluarpata isummerfiginissaat. 

 

§ 17 

Imm. 1-imut 

Aalajangersagaq naapertorlugu qimmit ineqarfii atorneqarsinnaanngillat pilersinneqarsinnaanatillu, 

tamanna Uumasuuteqarnermut oqartussat akuerisimanngippassuk. Qimmit ineqarfii sumiiffimmi 

pineqartumi pilersinneqarnissaat illersorsinnaanersoq ineqarfiullu ingerlanneqarnissaa 

aaqqissorneqarneralu uumasuuteqarnermut uumasunillu aningaasarsiuuteqarnermut 

piumasaqaatinut nalinginnaasunut akuerisat naammassinninnersut Uumasuuteqarnermut oqartussat 

nalilersortassavaat. Uumasunut ineqarfiit tassaatinneqarput qimminik qitsunnillu piaqqititsivik 

tuniniaanissaq siunertarineqarluni, qimmilinnut qitsuutilinnullu namminneq uumasuutissaminnik 

piaqqiortitsisunit allaanerullutik. 

 

Imm. 2-mut aamma 3-mut 

Aalajangersakkakkut Naalakkersuisut pisinnaatinneqarput uumasunut ineqarfinnik, 

piaqqiortitsinernik kiisalu nuliutitsinernut tunngasunik kiisalu piaqqat qimmit qitsuillu ilummisut 

paarinissaannut isumaginissaannullu tunngasut, kiisalu akiliilluni nakkutilliinermut, 

peqqissusaannut tunngasunik il.il. uumasut ineqarfiinik, paaqqinnittarfiinik assigisaannillu 

tunngasuni isumaqatigiissutit. 

 

§ 18 

 

Imm. 1-imut 

Qimminut qitsunnullu napparsimmavinnik, nakorsiartarfinnik, angerlarsimatitsisarfinnik, 

paaqqinnittarfinnik assigisaannillu pilersitsineq ingerlatsinerlu taamaallaat Uumasuuteqarnermut 

Oqartussanit akuersisoqarneratigut pisinnaasoq aalajangersakkami aalajangiunneqarpoq. 

Aalajangersakkami Uumasuuteqarnermut Oqartussat qimmit qitsuillu qanoq pineqartarneranik 

tamakkiisumik takunnissinnaanissaat kiisalu massuma Inatsisartut Inatsisaat malinneqarnersoq 

paasiniarlugu misissuiartorsinnaanissaat nakkutilliinissaallu qulakkeerneqassaaq. 

Imm. 2-mut 

Aalajangersakkami imm. 1 naapertorlugu napparsimmavinnik il.il. aaqqissuussinernut 

ingerlatsinermullu Naalakkersuisut ersarinnerusunik allaffissornikkut ilitsersuusiornikkut 

malittarisassiorsinnaatinneqarput, matumani akuersissuteqarnissamut piumasaqaatinut 

malittarisassat atuinermullu akiliutit ilanngullugit. 

§ 19 

 

Aalajangersakkami aalajangersarneqarpoq qimmiaqqat qitsuaqqallu tunniunneqartigatik 

tunineqartigatilluunniit minnerpaamik sapaatit akunnerinik arfineq-pingasunik kiisalu sapaatit 

akunnerinik aqqaneq-marlunnik utoqqaassuseqalereersimassasut. Aalajangersakkami uumasut 

piaqqat piumasaqaatit nunani tamalaani akuerisat naapertorlugit isumannaatsumik 

illersorneqarsinnaasumillu ineriartornissaat qulakkeerniarneqarpoq, taamaaliornikkut piaqqat 

arnaminnit perorsarluarneqassapput kiserlioratillu taamaaliornikkuttaaq peqqissuullutik 

peroriartorluassapput. Tamanna piaqqap sapaatit akunnerinik arfineq-pingasunik qitsuaraappallu 

sapaatit akunnerinik aqqaneq-marlunnik utoqqaassuseqalernissaata tungaanut arnaaniisinneratigut 

qulakkeerluarneqarsinnaavoq, kiisalu piaqqat sapaatit akunnerinik arfineq-pingasunik kiisalu 

sapaatit akunnerannik aqqaneq-marlunnik utoqqaassuseqalinnginneranni atugaat 

allanngoriataartinneqassanngillat. Taamaakkaluartoq taanna sioqqullugu piaqqat 

tunineqarsinnaapput taakku arnaat ilanngullugu tunniunneqassappat. 

 

§ 20 

 

Aalajangersakkatigut Naalakkersuisut malittarisassanik erseqqinnerusunik, inuit akornanni 

qimminik qitsunnillu niueruteqarnermut aammalu uumasunut nakorsiartarfiit qimminik qitsunnillu 

tuniniaanerannut tunngatillugit pisariaqaratarsinnaasunik aalajangersaanissaannut 

piginnaatinneqarput. Matumani ilaallutik pisinermi tunisinermilu nalunaaruteqarneq 

nalunaarutiginninnerlu, peqqissusaannut tunngasunut piumasaqaatit, misissuinissamut 

piumasaqaatit, passussinerit, assartuinerit, uninngatinneqarneri assigisaannullu tunngasut. 

 

§ 21 

 

Aalajangersakkatigut inuit, ingerlatseqatigiiffiit peqatigiiffiillu assersuutigalugu Kattens Værn 

imaluunniit Uumasut Ikinngutaat peqatigiiffiillu assigisaat, qitsunnik qimminillu ajornartorsiortunik 

tigooraasartut katsorsaasartullu aammalu inunnut tunisisut, uumasunik tunisinermikkut 

isertitaminnik nalunaarutiginnittussaanerannik malittarisassanik Naalakkersuisut 

aalajangersaanissaannut piginnaatinneqarput. 

 

§ 22 

Aalajangersakkatigut aalajangerneqarpoq, Naalakkersuisut Inatsisartut inatsisaannik 

malinnittoqarneranik ulluinnarnilu nakkutilliinerit oqartussatullu suliassat kommunalbestyrelsimut 

suliakkiutigineqarsimasut pitsaasumik inatsillu malillugu suliarineqarnissaannik 

nakkutiginnittuussasut, soorluttaaq Naalakkersuisut namminneq nakkutilliinerminni 

ingerlaavartumillu nakkutilliinikkut Uumasuuteqarnermut oqartussat aqqutigalugit oqartussatut 

suliassaminnik suliarinnissasut.  

 

§ 23 

 

Aalajangersakkatigut aalajangerneqarpoq, kommunalbestyrelsip piginnaatitaasalu, tassa qimminik 

nakkutilliisut, akiuussusersuisartut allallu immikkut piginnaatinneqarsimasut najukkami 

ilisimasalittut aalajangersimasumillu ingerlatsisutut ataatsimut isigalugu oqartussatut suliassat 

inatsimmillu nakkutiginninneq isumagissagaat. Taamatuttaaq kommunalbestyrelsip 

Uumasuuteqarnermut oqartussat isumasiortassavai, tamanna inatsimmi erseqqissumik allassimappat 

kommunalbestyrelsilu uumasunut tunngatillugu nalorniguni kiisalu pissutsinik 

Uumasuuteqarnermut oqartussanit akisussaaffigineqartunik ilisimasaqaleruni aammalu 

Uumasuuteqarnermut oqartussat piffimmiinngippata pissutsillu taakku ilisimanngippatigit. 

 

Imm. 1-imut 

Aalajangersakkatigut inatsimmi aalajangersakkat kommunalbestyrelsip nakkutigisassai kiisalu 

aalajangersakkat peqqussuteqarnikkut inerteqquteqarnikkulluunniit malinneqarnissaannik 

qulakkeerinnittussat erseqqissarneqarput. Kommunalbestyrelsip nakkutilliineranut taamaalillutik 

ilaapput qimmiuteqarnermut qitsuuteqarnermullu ataatsimut isigalugit pissutsit, tassunga 

ilanngullugit qimmiuteqarnissamut qitsuuteqarnissamullu akuersissutinik qinnuteqaatinik 

suliarinninneq, ID-mik nalunaaqutsersuisarneq, nalunaarsuisarneq akiuussusersuisarnerlu, 

qungasequtit, malittarisassat, kommunip ilaani qimmiuteqarnissamut qitsuuteqarnissamullu 

inerteqquteqarneq, qimminik kiisortunik kiisalu qimminik paatinneqartartunik nukittuunillu 

inerteqquteqarneq, qimmiuteqarnermut qitsuuteqarnermullu kommunit ileqqoreqqusaannik 

malinninneq kiisalu qimminik qitsunnillu katsorsaaneq. 

 

Imm. 2-mut 

Aalajangersakkatigut aalajangerneqarpoq, kommunalbestyrelsip Uumasuuteqarnermut oqartussat 

isumasiortussaatitaagai, pissutsit uumasut nakorsaanit uumasullu illersorneqarnissaannut 

tunngatillugu ilisimasatigut ilisimaneqartariaqartut pineqarpata, assersuutigalugu qimmeq 

kiisortuunersoq nalilersorneqarniarpat, § 6, imm. 1 takuuk, sakkortuumik kiisisoqarsimappat, § 6, 

imm. 2 takuuk, qimmip nagguia pineqarpat, § 8, imm. 4 takuuk, toqutsinissamik 

pisariaqartitsisoqarpat, § 12, imm. 3 aamma § 26, imm 2 takukkit, kiisalu kommunalbestyrelsi 

uumasunut tunngatillugu nalornissuteqarpat, assersuutigalugu qimmeq qitsulluunniit 

illersorneqarnissaanngitsumik pineqarsimappat, § 11 aamma 25 takukkit. 

Siunersiuisussaatitaaneq aamma kommunalbestyrelsip oqartussatut akisussaaffimminik 

nalorninerani atuutissaaq, Uumasuuteqarnermut oqartussanik, Naalakkersuisut suliassaqarfimmi 

oqartussaaffianni uumasunut nakorsaqarnikkut ilisimasaqartumik oqaloqateqarnikkut 

ikiorneqarnissamik ujartuissalluni, § 23 takuuk. 

 

Imm. 3-mut 

Aalajangersakkatigut aalajangerneqarpoq, kommunalbestyrelsi pissutsinik inatsit malillugu 

Uumasuuteqarnermut oqartussat iliuuseqarfigisariaqagaanik maluginiagaqaruni 

Uumasuuteqarnermut oqartussat nalunaaruteqarfigisussaatitaagai. Aalajangersakkap pissutsit taakku 

uumasut nakorsaannit nalilersorneqarnissaat qulakkiissavaa, matumanilu illoqarfiit 

nunaqarfiilluunniit uumasup nakorsaqanngitsut taamaattumillu oqarasuaatikkut allakkatigulluunniit 

siunnersuiffiusariaqartut annerusumik pineqarlutik, aammali uumasup nakorsaata qanittumiitillugu 

ilisimasatigullu nalilersuinissamut aggersarneqartussaatillugu atorneqarsinnaavoq. 

 

§ 24 

 

Imm. 1-imut 

Uumasuuteqarnermut oqartussat inatsimmi aammalu aalajangersakkani taamatut allaqqasoqartillugu 

uumasuuteqarnermut oqartussaapput, kommunalbestyrelsillu aalajangigaannut 

naammagittaalliuteqartarfiullutik, § 29 takuuk, aalajangikkalli Uumasuuteqarnermut oqartussat 

peqatigalugit aalajangikkat pinnagit. Uumasuuteqarnermut oqartussat Inatsisartut inatsisaat una 

malillugu piginnaatitaanertik isumagisarpaat nakkutilliiartorlutik namminnerlu nakkutilliillutik 

kiisalu kommunalbestyrelseimit allanillu pissutsit Inatsisartut inatsisaannut ilaasunik tunngasunik 

saaffigineqaraangamik ilisimasaqaleraangamiluunniit. Tamanna aamma atuuppoq 

Uumasuuteqarnermut oqartussat uumasunik illersuiniarlutik inatsit malillugu oqartussaaffitsik 

suliaralugu Inatsisartut inatsisaannut uunga ilaasunik pissutsinik ilisimasaqalersimagunik. 

 

Imm. 2-mut 

Aalajangersakkatigut Uumasuuteqarnermut oqartussat najuunnatik aalajangigaannik 

kommunalbestyrelsi atuutilersitsisussaatitaasoq aalajangerneqarpoq. Aalajangersakkami 

nunaqarfinni illoqarfinnilu Uumasuuteqarnermut oqartussat taakkuluunniit piginnaatissimasaat 

najuussinnaannginnerisigut pisut aammalu kommunalbestyrelsip piginnaatissimasaasa inuttut 

pissutsilluunniit allat pissutigalugit Uumasuuteqarnermut oqartussat aalajangigaannut tunngatillugu 

tunuarsimaarnerannik pisut pineqarput. 

 

Imm. 3-mut 

 

Aalajangersakkami Uumasuuteqarnermut oqartussanut piginnaatitsissut aalajangerneqarpoq 

eqqartuussivitsigullu akuersissuteqarani toqqaannartumik nakkutilliinissamut periarfissaq 

qulakkeerneqarluni. Aalajangersagaq atorneqassaaq pissutsinut naapertuuttumik periaaseqarneq 

isiginiarlugu, akuliunnerillu minnerit taamaammat atorneqarniaqqaassapput aalajangersakkap 

nakkutilliisumik atorneqarniannginnerani. Piginnittoq sumiiffimmi assartuummiluunniit 

pineqartumi nakkutilliinerup ingerlanneqarnissaanut uppernarsaatinillu pisariaqartinneqartunik 

tunniussinissaanut kajumissaarneqassaaq Akuliunnerni annikinnerit misilinneqareerpata 

naammagatillu Uumasuuteqarnermut oqartussat aalajangersakkami allaqqaneratut 

iliuuseqarsinnaatitaapput. 

 

Aalajangersakkami aalajangerneqarpoq Uumasuuteqarnermut oqartussat nakkutilliinnginnerminni 

piginnittoq naapinneqarsinnaappat ilaqutaaluunniit angerlarsimappata piginnittumut 

kinaassutsiminnik takutitsisussaallutik. Akuliunneq § 23, imm. 3-mi nassuiarneqartoq annertuumik 

akulerunneruvoq taamaammallu tamanna Uumasuuteqarnermut oqartussanit aallaaviatigut 

suliarineqassalluni. 

 

Imm. 4-mut 

Suliani Uumasuuteqarnermut oqartussat najuussinnaanatik suliamilu aalajangersimasumi 

passussineq pisariaqartutut isigineqarpat, ass. uumasoq napparsimappat anniarpalluunniit imminut 

isumagisassanngorluni tuniluuttoqarnissaaluunniit aarlerinaateqarpat Uumasuuteqarnermut 

oqartussat imm. 1 naapertorlugu inuit piginnaatissinnaavai suliamut naammattumik 

ilisimasaqartutut nalilerneqarpata. Piginnaatitsineq inummut tunngasuussaaq pisumullu 

aalajangersimasumut iliuusissanik aalajangersimasunik ilaqassalluni inunnullu suliamik 

suliarinnissinnaasutut nalilerneqartunut nalunaarutigineqassalluni. Piginnaatitsineq piffissamut 

killiligaanngitsumut tunniunneqarsinnaanngilaq, tunngaviatigullu suliami pineqartumi piffissamik 

pisariaqartitsineq naapertorlugu naatsorsorneranit sivisunerussanani. 

 

§ 25 

 

Aalajangersakkami aalajangerneqarpoq qimminik qitsunnillu illersorneqarsinnaanngitsumik 

pinnittoqarpat nalunaartussaatitaaneq nalinginnaasoq, taassumalu saniatigut pissutsit taama ittut 

pasitsaanneqarpata aamma nalunaartussaatitaanermik ilaneqarluni. Aalajangersagaq uumasunik 

qanoq pinnittarnermik ilisimasaqalernerulernermik taamalu malittarisassiulernernik 

tunngaveqarpoq, taamaalillunilu anguniarneqarluni inuit qitsunnik qimminillu ikioqatigiillutik 

illersuisarnissaat, kiisalu qulakkeerniarneqarluni suliassaqarfimmi akisussaasut, kommunit 

qimminut nakkutilliisui uumasulluunniit nakorsaat illersorneqarsinnaanngitsumik 

pinnittoqarsorineqarpat ilisimatinneqarnissaat. 

 

§ 26 

 

Imm. 1-imut 

Aalajangersakkami kommunalbestyrelsit pisinnaatinneqarput qimminik qitsunnillu 

illersorneqarsinnaanngitsumik pineqarpata akulerussinnaallutik piginnittorlu uumasut qanoq 

pineqarnissaannik peqquneqarsinnaalerlutik. Tamanna allanut illersorneqarsinnaanngitsumik 

pinnissimasunut aamma atuutissaaq. 

 

Imm. 2-mut 

Kommunalbestyrelsip uumasut nakorsaat isumasioqatigereerlugu uumasut 

uumaannartinneqassappata pisariaqanngitsumik anniartinneqarnerannik kinguneqarpat piginnittoq 

peqqusinnaavaa uumasoq toqoqqullugu. 

 

Imm. 3-mut 

Aalajangersakkami saqqummiunneqarput peqqusinermi toqutsinermilu periaasissat, matumanilu 

piginnittumut tusarniaasussaaneq ilanngullugu eqqarsaatigalugu. 

 

Imm. 4-mut 

Aalajangersagaq uumasup annerusumik anniannginnissaa anguniarlugu uumasup sooq 

toqunneqarasuarnissaanik tunngavimmik ajornanngippat uumasullu nakorsaanit eqqorsuusorisamik 

naliliinikkut allakkatigut peqqussuteqarnissamik tusarniaanissamillu imm. 3-mi piumasaqaammik 

sanioqqutsinissamik tunngavissiivoq. Piginnittoq aallarsimappat, tamanna uumasumut 

illersorneqarsinnaanngitsumik pinninnertut isigineqartariaqarpoq allakkatigullu peqqussut 

tusarniaanerlu taamatuttaaq saneqqunneqarsinnaallutik. Qimmeq qitsulluunniit pigisatut 

aalaakkaasuunngitsutut isigineqartariaqarput, piginnittumut nutaamut tunniunneqarsinnaasut 

toqunneqarsinnaasulluunniit piginnittumik nutaamik naleqquttumik nassaartoqanngippat.  

 

Imm. 5-imut 

Aalajangersakkami erseqqissarneqarpoq piginnittoq uumasumik nammineerluni 

ajoqusertitsisimaguni kingornalu uumasut nakorsaata naliliinera tunngavigalugu nammineq 

piginnittumit imaluunniit kommunalbestyrelsemit imaluunniit Uumasuuteqarnermut oqartussanit 

toqunneqarpat taarsiinissamut akisussaatitsisinnaanngitsoq. Uumasoq inummit ilisimasarinngisamit 

ajoquserneqarpat taarsiisussaatitaanermut inatsisitigut malittarisassat nalinginnaasut atuupput. 

 

§ 27 

 

Aalajangersakkakkut periarfissiisoqarpoq uumasoq atajuartussamik ajoqusersimanngippat allamut 

nutaamut tunniunnissaanik, imaluunniit uumasoq allamik naleqquttumik 

inuttassarsineqarsinnaanngippat uumasorluunniit ajoqusersimappat toqutsissinnaallugu, § 26, imm. 

2 takuuk. 

 

§ 28 

 

Aalajangersakkami allanneqarpoq piginnittup eqqartuussivinnut suliamik misiliititsisinnaaneranut 

nalinginnaasumik pisinnaatitaaffeqartoq. Piginnittoq kommunalbestyrelsimit taamaallaat 

peqqussummik tunineqarsimappat Uumasuuteqarnermut oqartussat suliamut peqataatinneqaratik, 

suliaq oqartussamut tassunga naammagittaalliutigineqaqqaassaaq. Uumasoq akerlianik § 27 

naapertorlugu toqunneqarsimappat Uumasuuteqarnermut oqartussat ilanngunneqarsimanissaat 

naatsorsuutigineqassaaq, taamaalereerpallu suliaq eqqartuussivinnut tunniunneqarsinnaalerluni. 

 

§ 29 

 

Aalajangersakkami allassimavoq kommunalbestyrelsip aalajangerneri Uumasuuteqarnermut 

oqartussanut naammagittaalliutigineqarsinnaasut, taamaattorli suliat oqartussat taakku marluk 

isumasioqatigiillutik aalajangiiffigisaat pinnagit.. Kingullertut taaneqartumi 

naammagittaalliornissaq periarfissaanngilaq. Oqartussat marluullutik naammagittaalliornissamut 

ilitsersuisussaatitaapput. 

 

§ 30 

 

Imm. 1-imut 

Aalajangersakkami allassimavoq Inatsisartut inatsisaani aalajangersakkanik sorlernik 

unioqqutitsineq akiliisitsissutigineqarsinnaasoq. 

 

Imm. 2-4-mut 

Aalajangersakkami pineqarput pissutsit sakkortuut utikattullu sunilluunniit uumasuuteqarnissamut 

inerteqquteqarnissamut tunngavissiisut kiisalu imm. 4-mi inerteqquteqarnerup qanoq 

sivisutiginissaanut tunngavissiilluni. 

 

Imm. 5-imut 

Imm. 1-4 malillugit suliat siullertut qullersamut Kalaallit Nunaanni Eqqartuussivimmut 

suliassanngortinneqassapput. 

 

Imm. 6-imut 

Akiliisitaanermit isertitat Nunap Karsianut tutsinneqassasut aalajangersakkakkut 

aalajangersarneqarpoq. 

 

Imm. 7-imut 

Aalajangersakkatigut Naalakkersuisut nalunaarummi Inatsisartut inatsisaat naapertorlugu 

atuutilersinneqartumi aalajangersakkanik unioqqutitsinermut akiliisitsisoqarsinnaaneranik 

aalajangersinnaasut aalajangerneqarpoq. 

 

 

§ 31 

Imm. 1-imut 

Inatsisip 1. juli 2022-mi atuutilernissaa suinnersuutigineqarpoq. 

 

Imm. 2-mut 

Inatsit kalaallit qimmiannik qimmeqarnermut illersuinissamullu tunngasumik Inatsisartut 

inatsisissaannut siunnersuummut tapuliullugu saqqummiunneqarpoq, taamaammat 

siunnersuutigineqarpoq Qimmeqarneq qitsuuteqarnerlu pillugit Inatsisartut inatsisaat nr. 18 30. 

oktober 1998-imeersoq, kiisalu Qimmit qimuttut kiisalu qimmeqarneq qitsuuteqarnerlu pillugit 

Inatsisartut inatsisaata allanngortinnissaanut Inatsisartut inatsisaat nr. 28, 18. november 2010-

meersoq (Qimuttunik qimmeqarfiit killeqarfilerneri, qimmit tavaannartut 

taarsiiffiginertaqanngitsumik toqunneqartarnerat, aamma tuloriaajaanermut inerteqqusiineq) kiisalu 

Qimmit qimuttut kiisalu qimmeqarneq qitsuuteqarnerlu pillugit Inatsisartut inatsisaata 

allanngortinneqarneranik Inatsisartut inatsisaat nr. 23, 22. november 2011-meersoq (Qimmit 

paatinneqartartut nukittuullu eqquteqqusaajunnaarnerat) aamma Qimmit qimuttut kiisalu 

qimmeqarneq qitsuuteqarnerlu pillugit Inatsisartut inatsisaata nr. 24, 28. november 2016-imeersup 

allanngortinneqarneranik Inatsisartut inatsisaat (Inatsisitigut piumasaqaataasumik 

akiuussutissaliineq, nalunaaqutsersuineq nalunaarsuinerlu pillugit allannguutit) maannamut 

qimmeqarnermut, qimuttunik qimmeqarnermut qitsuuteqarnermullu tunngasunik inatsiseqartitsisut 

tamanna aqqutigalugu atorunnaassallutik. 

 

Imm. 3-mut 

Qimmeqarnermut qitsuuteqarnermullu ileqqoreqqusat maanna atuuttut Qimmeqarneq 

qitsuuteqarnerlu pillugit Inatsisartut inatsisaat nr. 18 30. oktober 1998-imeersorlu naapertorlugu 

atuutsinneqartut Inatsisartut inatsisaanni uani § 10, imm. 1 naapertorlugu inatsisitigut 

tunngavissinneqartut taarsiinissaata tungaannut atuutsinneqassapput. 

 

 

 


